
– Авваллари оддий бир юмушни бажариш 
учун ҳам туман марказига бориб, нав батда 
турардик, – дейди ёши етмишдан ошиб қол-
ган Маҳмуд ота бўлаётган ўзгариш ларни та-
розига солаётгандек салмоқлаб. – Энди қиш-
лоқларимизда ҳаммаси бор, сартарошхона, 
қассобхона, дўконлар... нима дерди...

– Хизмат кўрсатиш шахобчалари.
– Ҳа, яшанг, ўшалар. Йўлларни айтмай-

сизми?
– Қишлоқдаги йўлларга асфальт ётқизиш 

учун ҳам Москванинг рухсати керак бўл-
ган-да, сизларнинг даврингизда.

– Бизнинг давримизни сиз айтманг, мен 
эсламай. Ўзимизда раҳбарлар номига бўл-
ган – ҳатто ўз она тилида гаплашишни ҳам 
билишмаганидан кейин бу ёғини қўяверинг... 
Қўйинг, эсламайлик ўша пайтларни. Бугундан 
гапиринг, бугундан. Теварак-атрофга боқинг 

– ҳаммаёқ гулга бурканган. Баҳри дили очи-
лади-да одамнинг. Референдумлар бўляпти, 
сайловлар ўтказиляпти – бари яхшиликка-да. 
Яна Президентимиз айтяптиларки, Учинчи 
Ренессансни қурамиз деяптилар – одамлар 
маърифатли бўлса, ишлар олдинга кетади – 
яхши ният ярим давлат, албатта, катта мақ-
садларга ҳам етамиз.

Маҳмуд ота яна кўп гапларни гапирди. 
Унинг сўзларидан қишлоқдаги ўзгаришлар-
дан мамнун эканини пайқаш қийин эмас. 
Ҳа, бир ижодкор сифатида ўзим ҳам ёшим 
олтмишга етиб она қишлоғим – Самарқанд 
вилояти, Пайариқ туманидаги Қоракесак 
қиш лоғига борганимда буни пайқадим. 
Ўзгариш лар бор. Аммо уларни ҳали етарли 
деб бўлмайди. Энг муҳими, аҳоли илгариги 
одамлар эмас – онги уйғоқ, ўзгариш одам-
нинг ўзидан бошланишини билишади. Маҳ-

муд отанинг гапларини тинглай туриб, хаё-
лим мени болалигим сари олиб кетди.

Ўтган асрнинг етмишинчи йиллари эди. 
Мактаб ёшига етганимдан сўнг раҳматли 
ота-онам мени мактабга бериш масаласини 
муҳокама қилишди.

– Қишлоғимиздаги бошланғич мактабга 
берамиз, – деди онам бу масалани олдиндан 
ҳал этиб қўйгандек. – Бориб келаверади.

– Бориб келаверади, де, – деди отам ўйчан 
ҳолди.

– Ҳа.
– Аммо бориб-келавериш билан иш бит-

майди, боланинг умри ўтади, – деди отам ҳам 
аввалдан ўйлаб юрганини юзага чиқазиб. – 
Муҳиддин туман марказидаги мактаб-интер-
натга бориб ўқийди.

– Вой ўлмасам, – онам чўчиб тушган-
дек бўлди. – Мактаб-интернатда ота-онаси 
йўқлар, етим-есирлар бориб ўқимайдими?

– Мактаб-интернат ўқув даргоҳи, – деди 
отам салмоқлаб. – Етимхона эмас, у ердаги 
ўқитувчиларни суриштириб келдим, олий 
маълумотли, ўз касбига меҳр қўйган яхши 
мутахассислар экан.

ҚИШЛОҚ МАКТАБИ ҚИШЛОҚ МАКТАБИ 
ШУКУҲИШУКУҲИ

Қишлоқлар чирой очди. Эътибордан четда қолган юртимизнинг энг олис гўша-
ларигача бугун бунёдкорлик ишлари амалга оширилаётганига гувоҳ бўласиз. Бу 
бежиз эмас. Давлатимиз раҳбари ташаббуси билан ҳаётга изчил татбиқ этилаёт-
ган “Обод қишлоқ” дастури амалий натижалар бера бошлади. Эндиликда қишлоқ 
жойларида қурилаётган замонавий уй-жойлар, дам олиш  масканлари шаҳардаги-
дан асло қолишмайди.

Дастлаб фестиваль иштирокчила-
ри, ўзбек театр санъати намояндалари, 
омма вий ахборот вакиллари иштиро-
кида Матбуот анжумани бўлиб ўтди. 
Ўзбе кистон Республикаси Маданият ва 
туризм вазирлиги бошқарма бошлиғи 
Баҳром Усмонов ҳамда Республика 
театрлари директорлари кенгаши раи-
си Абдусаид Ғаниев бошқарган анжу-
манда Илҳом Асадов (Озарбайжон), 
Леонид Кипнис (Россия), Кристоф 

 Фетрие (Франция), Анара Еркебай (Қо-
зоғистон) ҳамда Коха Гогидзе (Грузия) 
каби турли давлатлардан келган театр 
санъатининг етук намояндалари тад-
бир ҳақида фикр-мулоҳазалари билан 
ўртоқлашдилар, журналистларнинг са-
вол ларига жавоб бердилар. Таниқли 
режиссёр Олимжон Салимов анжуман 
ҳақида шундай деди: “Биз, театр ижод-
корлари худди шундай фес-
тивални орзу қилганмиз. 

Ўтаётган ҳафтада пойтахтимиз Тошкент катта театр 
майдонига айланди, десак муболаға бўлмайди. 22 май 
куни республикамизнинг бош театри – Ўзбек миллий 
академик театрида тантанали суратда очилган “Евроо-
сиё” халқаро театр санъати фестивали ушбу санъат фи-
дойилари ва ихлосмандлари учун байрамга айланди. 

«ЕВРООСИЁ»  ХАЛҚАРО 
ТЕАТР  ФЕСТИВАЛИ

ÓÌÓÌÈÉ ¤ÐÒÀ ÒÀÚËÈÌ

Қадрли фарзандларим!
Аввало, мана шу қувончли айёмда 

етуклик шаҳодатномасини қўлга 
олиб, мустақил ҳаётга қадам қўяёт-
ганингиз билан барчангизни чин қал-
бимдан самимий муборакбод этаман.

Сизлар орзиқиб кутган 25 май 
санасида мамлакатимиздаги 10 
мингдан зиёд мактабларда “сўнгги 
қўнғироқ”лар янграб, қарийб 392 
минг нафар ёшларимиз қадрдон мак-
таблари, меҳрибон устозлари билан 
хайрлашмоқда. Айниқса, 12 мингдан 
ортиқ битирувчиларимиз ўқишни ол-
тин, 2 мингдан зиёди кумуш медаль 
билан якунлаётгани байрам шукуҳи-
ни янада оширмоқда.

Албатта, буларнинг барчаси на-
фақат сиз, азиз фарзандларимиз, 
балки биз – ота-оналар, устоз-мураб-
бий лар учун ҳам ғоят қувончли ва ҳа-
яжонли воқеалардир.

Сизларни замонавий таълим олиб, 
касб-ҳунар ўрганиб, жамиятимизда 
муносиб ўрин эгаллашингиз учун 
янгиланган Конституциямизда бел-
гиланган беқиёс имкониятлар кут-
моқда.

Ҳеч шубҳасиз, ўз билим ва истеъ-
додини Ватанимизга муносиб фар-
занд бўлишдек мақсадларга сарф-
лашга бел боғлаган сиз каби ёшлар 
– янги Ўзбекистоннинг олтин фонди, 
бебаҳо хазинасидир.

Азиз ўғил-қизларим!
Бугунги кунда жонажон Ватани-

миз тараққиётида миллий юксалиш 
даври бошланмоқда. Айниқса, таъ-
лим тизимини ривожлантиришга 
алоҳида эътибор бераётганимиз сиз-
ларга яхши маълум. Хусусан, Инсон-
га эътибор ва сифатли таълим йили 
деб ном олган 2023 йилда махсус 
давлат дастурини қабул қилиб, соҳа 
ривожини янги босқичга кўтариш, 
ўқитувчи ва мураббийларнинг жа-
миятдаги ўрни ва обрў-эътиборини 
ошириш бўйича кўплаб чора-тадбир-
ларни амалга оширмоқдамиз.

Ҳозирги вақтда юртимизда 10 
минг дан зиёд давлат умумтаълим 
мактаблари, Президент, ихтисос лаш-
тирилган ва ижод мактаблари билан 
бирга кўплаб нодавлат, давлат-хусу-
сий шериклик шаклидаги мактаблар 
фаолият юритмоқда.

Биргина ўтган йили 3,2 триллион 
сўм маблағ ҳисобидан 807та мак-
табда қурилиш ва таъмирлаш ишла-
ри амалга оширилди. Бу йил эса ўрта 
таълим масканларига 40 минг дона 
замонавий компьютерлар, 442та 
комплект робототехника жиҳозлари 
ва бошқа зарур ашёлар етказиб бе-
рилди.

“Баркамол авлод” болалар мак-
таблари, болалар ва ўсмирлар спорт 
мактабларида кенг кўламли маъна-
вий-маърифий тадбирлар амалга 
оширилмоқда, ёшларимиз ўртасида 
китобхонликни кучайтириш, уларни 
адабиёт, санъат ва спорт тўгаракла-
рига фаол жалб этиш бўйича изчил 
иш олиб борилмоқда.

Ана шундай ишларимизнинг са-
мараси сифатида юртимиз ўқувчи-
лари жорий йилда минтақавий ва 
халқаро фан олимпиадаларда 2та ол-
тин, 15та кумуш, 27та бронза медал-
ларини қўлга киритгани, 6 нафар ис-
теъдодли қизимиз Зулфия номидаги 
давлат мукофотига сазовор бўлгани 
барчамизни хурсанд қилади.

Шунингдек, ўқувчиларни мак-
таб давридаёқ касбга эга бўлишла-
ри учун 11-синфни ҳаётга йўлланма 
берувчи синф деб белгилаб, ёшларга 

камида иккита чет тили ҳамда тад-
биркорларни жалб қилган ҳолда бит-
та замонавий касб ўргатиш тизими 
жорий қилинмоқда.

Ҳурматли битирувчилар!
Кейинги пайтда Ўзбекистон 

униб-ўсиб келаётган сиздек азму ши-
жоатли ёшларимиз учун улкан имко-
ниятлар мамлакатига айланиб бор-
моқда. Юртимиздаги 210та олийгоҳ, 
330та касб-ҳунар мактаби, қарийб 
400га яқин коллеж ва техникумлар 
сизларга ўзингиз танлаган соҳалар 
бўйича етук кадр ва малакали мута-
хассис бўлиш учун имконият майдо-
ни бўлиб хизмат қилади.

Талабаларнинг ишлаб чиқариш-
дан ажралмаган ҳолда ўқиб, олий 
маълумот олишини таъминлаш мақ-
садида 154та олийгоҳда сиртқи, 15та 
олийгоҳда эса масофавий таълим 
шакли фаолият кўрсатмоқда.

Шу билан бирга, давр талабидан 
келиб чиқиб, ёшларни замонавий 
касбларга ўргатадиган мономарказ-
лар, Ай-Ти ва технопарклар бунёд 
этилиши уларнинг ўз бизнеслари 
билан шуғулланишига хизмат қил-
моқда.

Сизларнинг жамиятда муносиб 
ўрнингизни эгаллашингиз учун жой-
лардаги ҳокимликлар, сектор раҳ-
барлари, маҳалла жамоатчилиги ҳам 
яқин кўмакчи ва маслаҳатчи бўлади. 
Бундай эзгу мақсад йўлида уларнинг 
эшиклари доимо сизлар учун очиқ-
дир.

Ишончим комилки, сизлар яра-
тилган ушбу имкониятлардан фой-
даланган ҳолда, келгусида юрти-
миздаги замонавий ишлаб чиқариш 
корхоналари, катта-катта фирма ва 
компания лар, давлат ва нодавлат 
ташкилотларида меҳнат қилиб, ўз 
билим ва малакангиз билан мамла-
катимиз равнақига муносиб ҳисса 
қўшасиз.

Бугун мактабни тугатиб чиқаёт-
ган йигит-қизларимизнинг ҳар бири 
эл-юртимизнинг меҳри ва эътибори-
да бўлишини яна бир бор таъкидлаб 
айтмоқчиман.

Сиз, азиз фарзандларимизни ке-
лажакда янада улкан ва масъулиятли 
марралар кутмоқда. Ҳар бирингиз 
ҳаётда муносиб ўрнингизни топи-
шингиз учун биз бундан кейин ҳам 
бор куч ва имкониятларни тўлиқ 
ишга соламиз.

Мен сиз, азиз фарзандларимдан 
бир нарсани сўрайман: тинимсиз 
ўқиб, изланиб, замонавий билимлар-
ни эгаллашдан асло тўхтаманг! Дои-
мо вақтнинг қадрига етиб, мунтазам 
билим ва тажрибангизни ошириб 
борсангиз, қатъий белгилаб олган 
режа ва мақсадларингиз сари дадил 
ҳаракат қилсангиз, албатта келгусида 
катта муваффақиятларга эришасиз. 

Сизларнинг доимо маррани ба-
ланд олиб, ягона куч бўлиб ҳаракат 
қилишингизга ишонаман. Сизлар 
бун га албатта қодирсиз.

Ана шундай шарафли ва масъули-
ятли йўлда барчангизга улкан ютуқ 
ва муваффақиятлар, шахсий ҳаётин-
гизда бахт ва омад тилайман.

Сизларни мактаб таълимини му-
ваффақиятли тамомлаганингиз билан 
яна бир бор самимий табриклайман.

Мустақил ҳаётдаги қадамларин-
гиз қутлуғ ва баракали бўлсин, азиз 
ўғил-қизларим!

Шавкат МИРЗИЁЕВ,
Ўзбекистон Республикаси 

Президенти

Жараён

САНЪАТНИНГ 
 ОЛТИН  КЎПРИГИ
Ўзбекистон давлат санъат ва маданият инс ти-

тутида халқаро TURKSOY ташкилоти шафелигида 
биринчи марта “Турк дунёси талабалар театр фести-
вали” бўлиб ўтди. 

Ягона тарих ва қадриятлар тимсолига айланган анъана-
лар, туркий халқлар фарзандларининг бир-бирларига бўлган 
меҳру эъзозини намоён этган фестивалнинг очилиш мароси-
ми фольклор ва этнографик либослар, кўҳна миллий чолғу-
ларнинг ўзига хос кўргазмаси билан бошланди. Ўзбекистон 
Маданият ва туризм вазири Озодбек Назарбеков ва Халқаро 
TURKSOY ташкилоти бош котиби Султон Раев  санъат анжу-
манига  ташриф буюрган талабаларни табриклар экан, Туркия, 
Озарбайжон, Қозоғистон, Қирғизистон ва Туркманистондан 
келган талабалар саҳналаштирган  спектакллар ҳақида илиқ 
фикрлар билдиришди. Ўзбекистон  давлат санъат ва маданият 
институти ректори  вазифасини бажарувчи Элдор Шермонов 
тантанали қисмда барча санъат ихлосмандларини қутлаб, 
Ўзбекистон Маданият ва туризм вазири Озодбек Назарбеков 
ва Халқаро Туркий маданият ташкилоти – TURKSOY  бош 
котиби Султон Раевга Ўзбекистон давлат санъат ва маданият 
институти  фахрий профессори унвони берилгани-
ни эълон қилди. 6



Олти ёшдан отам айтган мактаб-интер-
натда ўқиб, уни тугатдим. Малакали ўқи-
тувчилар тақдиримни белгилаб беришди. 
Бунинг учун ҳозиргача отамдан ҳам, ўқи-
тувчилардан ҳам миннатдорман.

Бугун вазият ўзгача. Давлатимиз раҳ-
бари ташаббуси билан ҳаётга изчил тат-
биқ этилаётган “Обод қишлоқ” ва “Обод  
маҳалла” дастурлари энг чекка ҳудудлар-
гача етиб борди. Замонавий уй-жойлар, 
янги турдаги таълим муассасалари, дам 
олиш масканлари... Одамларнинг ҳаёт-
дан мамнунлиги, шаҳардагидек қулайлик 
ва имкониятларга эга бўлган замонавий 
мас кан лар да яшаётгани уларнинг онгини 
ўзгартирди. Ижтимоий ҳаёт ижтимоий он-
гни ўзгартиради, деган бир гап бўлар эди 
– шу тўғрига ўхшайди. Одамларнинг ки-
тоб ўқий бошлагани, газета-журналларни 
излаб қолишгани кишини янада қувонти-
ради.

Бизнинг Қоракесак қишлоғига қўшни 
Катта Сайдов қишлоғида Пайариқ тумани 
мактабгача ва мактаб таълими бўлимига  
қарашли 53-умумий ўрта таълим мактаби-
да севимли газетамиз “Ўзбекис тон адаби-
ёти ва санъати” газетаси ижодий жамоаси 

вакиллари, шоир-ёзувчилар билан учрашув 
бўлиб ўтди. Рости гап, мактаб ҳовлисига 
киришдаёқ иштирокчилар, бундай кўркам 
замонавий мактаб шаҳар мактабларидан 
қолишмаслигини, ортиқ бўлса ортиқки, 
асло кам жойи йўқлигини эътироф этиб, 
очиқ айтишди. Қанчадан-қанча олиму 
уламолар, фидойи замондошларимиз таъ-
лим олган бу мактаб 2019 йилда  Навоий 
кон-металлургия комбинати  ҳомийлигида 
янгидан қурилди.

Бу мактаб 11 йиллик бўлиб, 420 ўрин-
ли. Бугунги кунда жами 476 нафар ўқувчи 
таҳсил олмоқда. 5 нафар  олий  тоифали, 
10 нафар биринчи тоифали, 18 нафар ик-
кинчи тоифали,  6 нафар мутахассис, 7 
нафар тугалланмаган олий маълумотли 
ўқитувчилар ёшларга таълим-тарбия бе-
риб келишмоқда. Аслида мен уларнинг 
ўз ишига фидойилигига қараб, барчасини 
юксак тоифали устозлар дегим келади.

– Қишлоқ зиёлиси, асосан, мактаб ўқи-
тувчилари ҳисобланади, – дейди мактаб 
директори Жасур Очилов. – Юриш-ту-
ришда, жамият ҳаётида кечаётган воқеа- 
ҳодисаларни аввало ўзи тўғри англаб, 
аҳоли онгига етказишда уларнинг ўрни 
беқиёс. Ривоят қилинишича, донишманд 
ҳузурига бир аёл олти-етти яшар ўғлини 
етаклаб келиб, насиҳат қилиб қўйсангиз, 
ҳаддан ортиқ шакар сўраб, хархаша қила-
ди, зора шу қилиғини ташласа, дебди. Яна-

ги ҳафта келинглар, дебди донишманд. Бу 
ҳол уч-тўрт марта такрорлангач, уч-тўрт 
ҳафта ўтказиб, кўп шакар истеъмол қилиш 
зарарли, деб донишманд болага насиҳат 
қилибди. Аёл ҳайрон бўлиб, шу бир гапни 
айтиш учун бизни шунча овора қилишин-
гиз шартмиди деганида, шакарни мен ҳам 
яхши кўриб истеъмол қилардим, шунинг 
учун аввал ўзимни шакар ейишдан тўх-
татиб, кейин насиҳат қилдим, деган экан 

донишманд. Бу донишманд – ўқитувчи. У 
аввало ўзи намуна, ибрат бўлиши керак. 
Бу жиҳатдан мактабимизнинг 46 нафардан 
иборат педагогик жамоасига ҳавас қилса 
арзийди.

Бу қишлоқ мактабининг шукуҳи ўзга-
ча. Учрашувлар ўтказиладиган кенг зал-
лар, ёруғ синфхоналар, очиқ ва ёпиқ спорт 
ўйин гоҳлари, замонавий кампьютер, лин-
гафонлар билан жиҳозланган хоналар. Ай-
ниқса, кутубхона ўқувчилар билан ҳамиша 
гавжум.

– Кутубхонамиз янги китоблар билан 
доимий равишда бойитиб борилади, – дей-
ди мактаб кутубхонаси мудири Шавкат 
Шодибоев. – Уларнинг аксарияти ноёб 
китоблар сирасига киради. “Ўзбекистон” 
нашриёт-матбаа ижодий уйи томонидан 
чоп этилган “Рус адабиёти дурдонала-
ри” асарлар тўпламининг 100 жилди ҳам 
етиб келди. Бу китоблар жамланмасидан 
жаҳон адабиётида ўчмас из қолдирган, 
кўпчиликка яхши таниш бўлган рус шоир 
ва ёзувчилари А.С.Пушкин, Л.Н.Толстой, 
М.Ю.Лермонтов, Ф.М.Достоевский ва бо-
шқа кўплаб атоқли ижодкорларнинг асар-

лари ўрин олган. Бу, айниқса, қўлига қалам 
олиб ижод билан шуғулланишни истаган 
ўқувчиларимиз учун жуда катта мактаб ва-
зифасини бажаради.

Шарт-шароитлар, имкониятлар орзу-
умид лару истакларни рўёбга чиқаришда 
муҳим аҳамият касб этишини Катта Сай-
довдаги 53-мактаб мисолида яққол кўриш 
мумкин. Мактаб ўқитувчи ва ўқувчила-
ри туман, вилоят ва республика миқёсида 

ўтказилган фан олимпиада ва кўрик-тан-
ловларда иштирок этиб, фахри ўринлар-
ни эгаллаб  келишаётгани бунинг далили-
дир. Математика фани ўқитувчиси Юлдуз 
Тиркашева томонидан ташкил қилинган 
ментал арифметика тўгараги юқори нати-
жаларга эришган ҳолда “Genus  Tashkent 
mental arifmetic 2023” турнирига қатнашиб, 
нуфузли ўринларни қўлга киритишди. 11 
ёш бўйича Лазизбек Баҳриддинов, 8 ёш бў-
йи ча Дилнура Баҳриддинова Қозоғистон 
Республикасида ўтказиладиган Халқаро 
олимпиадага йўлланма олишди.

– Янги замонавий қишлоқ мактаби ишга 
тушиб, шарт-шароитлар яхшилангач бити-
рувчиларнинг олий таълим муассасаларига 
ўқишга кириш кўрсаткичлари кес кин ош-
ганини кузатиш мумкин, – дейди она тили 
ва адабиёт ўқитувчиси Мадина Болиева. 
– Масалан, 2022 – 2023 ўқув йили якуни 
бўйича мактбни 34 нафар ўқувчи битириб, 
34 нафари ҳам, яъни 100 фоизи олий таъ-
лим муассасаларида талаба бўлиш бахтига 
эришишди. 

Эришилган натижалар беиз кетмайди. 
Бу мактабда кимё фанидан сабоқ бериб ке-
лаётган Жўрабек Бозорбоев жорий йилда 
вазирликнинг “Халқ таълими вазири уста-
маси”ни қўлга киритди. Унинг Респуб лика 
ўқитувчилари ўртасида ўтказилган “Кимё 
фани олимпиадаси”да юқори натижаларни 
кўрсатиб, фахрли ўринни қўлга киритгани 
эса, бу мактабнинг обрў-эътибори мамла-
кат миқёсида юксак эканини кўрсатади.

Маънавий-маърифий тадбирлар қиш-
лоқ мактаби муҳитини яхшилашга хизмат 
қилади. “Ўзбекистон адабиёти ва санъа-
ти” газетаси ижодий жамоаси билан учра-
шувда пойтахт Тошкент ҳамда Самарқанд 
вилоятидан келган бир гуруҳ таниқли 
ижодкорлар иштирок этган бўлишса, “Уч 
авлод учрашуви” маънавий-маърифий тад-

бирлари ўқувчилар билан бу мактабни би-
тириб, кексалик гаштини сураётган нуро-
ний отахон ва онахонлар, турли соҳаларда 
самарали меҳнат қилиб келаётган ўрта ёш 
вакиллари ҳамда ёшлар иштирок этишади. 
Уларнинг ибратли ишлари тарғиб қилин-
ди, ўқувчилар кўнглида ўз ота-боболари 
билан фахрланиш туйғулари уйғонди. Бу 
уларнинг ўз келажакларини қуриш йўлида 
катта аҳамият касб этади.

“Уч авлод учрашуви” маънавий-маъри-
фий тадбирлари доирасида меҳмонларнинг 
“Яшил макон” умуммиллий лойиҳасига 
қатнашиб, мактаб ҳудудига ўз дарахтла-
рини ўтқазишлари ҳам савоб, ҳам ибратли 
ишдир. Бундай учрашувларда турли жой-
лардан келган меҳмонлар, маҳалладошлар, 
ижодкорлар иштирок этиб, файзли давра 
ташкил этилади. Улар  ўқувчиларининг би-
лим олишлари учун Пайариқ тумани Кат-
та Сайдов қиш лоғидаги 53-умумтаълим 
мактабида яратилган замонавий шарт-ша-
роитлар билан танишишади, ижодкор ва 
спортчи ёшларнинг чиқишларидан баҳра-
манд бўлишади. Тадбирда, шунингдек, 
туман мактабларининг турли фан олимпи-
адалари иштирокчилари, ижод ва спортда 
ғолибликни қўлга киритган ўқувчилар ҳам 
меҳмон сифатида қатнашишади. Бундай 
тадбирлар авлодлар ўртасидаги узвийлик-
ни таъминлаган ҳолда, миллий қадриятла-
римиз ва урф-одатларимизни эъзозлашга 
ўргатиши билан ҳам аҳамиятлидир. Бир 
сўз билан айт ган да, Пайариқ туманида-
ги Катта Сайдов қишлоғида жойлашган 
53-мактаб файзу шукуҳини, бу мактабда 
амалга оширилаётган самарали ишларни, 
ибратли тадбирларни республикамизнинг 
бошқа қишлоқ мактабларида ҳам татбиқ 
этилса айни муддао бўлар эди. Мен туғилиб 
ўсган Пайариқ туманида шундай шукуҳли 
мактаб борлиги кўнглимда фахр уйғотди, 
бугунги бахт ли авлод вакиллари, азиз бо-
лажонларимиз тилидан ёзган бир шеърим-
нинг ушбу сатр лари ёдимга тушди...

Биз истиқлол мевалари,
Келажакнинг эгалари.
Яйраб ўсдик қучоғингда,
Меҳринг билан ардоғингда.

Нурли макон, боғу бўстон,
Гўзал Ватан – Ўзбекистон.
Юксал, юксал, ошгин довон,
Қойил қолсин бутун жаҳон.

Муҳиддин ОМОН,
Ўзбекистон Ёзувчилар уюшмаси 

аъзоси

Бошланиши 1-саҳифада

ҚИШЛОҚ МАКТАБИ ШУКУҲИҚИШЛОҚ МАКТАБИ ШУКУҲИ

Орзумиз йўлида дастлабки қа-
дам бизнинг юртимизда қўйил-
гани ҳаммамиз учун қувонарли 
ҳол. Чунки айнан шундай анжу-
манларда биз – турли халқлар те-
атр санъати вакиллари учрашиш, 
суҳбатлашиш, ўзаро тажриба 
алмашиш имкониятига эга бўла-
миз. Энг муҳими, бир-биримиз-
дан ўрганадиган нарсалар кўпли-
ги ва ана шундай мулоқотларга 
эҳтиёж борлигини аниқ ҳис эта-
миз”. 

Новосибирскдан ташриф 
буюр ган театр арбоби Леонид 
Кипнис анжуманга турли дав-
латлардан келган театр санъати 
вакилларини кўриб турганидан 
ниҳоятда мамнун эканини бил-
дириб, жумладан, шундай деди: 
“Биз ўз саҳнамизда Ўзбекистон 
Оперетта ҳамда Сурхондарё ви-
лояти театрлари спектаклларини 
кўришга муваффақ бўлганмиз. 
Ушбу спектакллардаги режиссу-
ра иши ҳамда актёрлар маҳорати 
бизда катта таассурот қолдирган. 
Фестивалда намойиш этиладиган 
ҳар бир спектакль санъат аҳли 
учун маҳорат мактаби вазифаси-
ни ўташига ишонаман”. 

Матбуот анжумани якунлан-
ганидан сўнг фестиваль қатнаш-
чилари Ўзбек миллий академик 
драма театрига йўл олдилар. 
Театр нинг байрамона руҳда 
беза тил ган фойе сида меҳмонлар 
ва мезбонлар ўртасида қизғин 
суҳбатлар давом этди. Санъ-
аткорлар ва театр мухлислари 
фес тиваль қатнашчилари билан 
жонли мулоқот қилиш, суратга 
тушиш имкониятидан унумли 
фойдаландилар. Фестиваль қат-
нашчилари ва меҳмонлар ҳамда 
мухлисларни Ўзбекистон Рес-
публикаси Маданият ва туризм 
вазири Озодбек Назарбеков те-
атр байрами билан чин дилдан 

муборакбод этди. Вазир мазкур 
халқаро тадбирнинг аҳамияти 
ҳақида гапирар экан, жумладан, 
шундай деди: 

– Ушбу фестивалнинг таш-
кил этилишидан асосий мақсад 
турли халқлар ўртасидаги дўст-
лик ва биродарлик ришталари-
ни мус таҳ камлаш, театр ижод-
корларини бирлаштириш, театр 
санъати қад риятларини тарғиб 
қилиш, профессионал театр жа-
моаларининг ижодий фаолияти-
ни оммалаштириш, театр санъати 
фаолиятини ривожлантиришга 

ёрдам берадиган бадиий маҳорат, 
ижодий таж риба ҳамда маълумот 
алмашиш учун шарт-шароитлар-
ни яратиш, қўшма ижодий лойи-
ҳа ларни амалга ошириш орқали 
халқаро ҳамкорликни янада мус-
таҳ камлашдир. Чунки инсон маъ-
навиятини тарбиялашда театр 
санъатининг ўрни беқиёс. Зеро, 
санъат инсонни маънавий жиҳат-
дан бойитади, ижодий қобилия-
тини ривожлантиради ва эзгулик 
сари етак лайди. 

Дарҳақиқат, жонли намойиш 
этиладиган театр спектакллари 
инсоннинг кўз призмаси орқали 
юракка ўтади. Томошабин саҳ-
нада ўтмишни, бугунни, келажак 
ҳақидаги тасаввурни жонли кўра-
ди ва қалбан ҳис қилади. Илк бор 
ўтаётган “Евроосиё” фестивали-
да тўққизта хорижий давлатдан 
тўққизта театр жамоаси, ўн бир 
мамлакатдан нуфузли фахрий 
меҳмонлар иштирок этмоқда. 
Юртимиздан эса, учта театр жа-
моаси қатнашмоқда. Тантанали 
очилиш маросимидан сўнг фести-
валь иштирокчиси бўлмиш Ўзбек 
миллий академик драма  театри 
жамоаси драматург У.Азим асари 

асосидаги “Адолат фасли” спек-
таклини намойиш этди. 

Фестиваль дастурига кўра 
тадбирнинг иккинчи куни Ўзбек 
давлат драма театрида Ғ.Мусре-
пов номидаги Қозоқ давлат бола-
лар ва ўсмирлар академик театри 
ижодкорлари томошабинларга 
“Қора кўз” спектаклини тақдим 
этди. Миллийликка йўғрилган, 
айни пайтда, содда ифода воси-
талари, тимсоллар орқали на-
мойиш этилган муҳаббат қиссаси 
томошабинларда катта таассурот 
қолдиргани уларнинг муносабат-

ларидан сезилиб турди. Шу куни 
кечқурун Ўзбекистон ёш томо-
шабинлар театрида Туркиядан 
ташриф буюрган “Eskisehir” мус-
тақил театри ижодкорлари швед 
драматурги Танкред Дорст асари 
асосидаги “Қайтиш” спектакли-
ни тақдим этишди. Намойишдан 
сўнг залда янграган давомли қар-
саклар актёрлар ижросига берил-
ган муносиб баҳо бўлди, десак 
янглишмаймиз.

Фестивалнинг иккинчи куни 
Муқимий номидаги мусиқали те-
атрда Қорақалпоқ давлат ёш то-
мошабинлар театри ижодкорла-
ри мухлислар ва мутахассислар 
эътиборига К.Иманалиевнинг 
“Қўрқут ота” номли спектакли-
ни ҳавола этдилар. Ёш режиссёр 
Султанбек Қаллибеков саҳна-
лаштирган ушбу асар республи-
камизда ўтказилган ёш режис-
сёрлар кўригида ҳам эътироф 
этилганди. Ушбу саҳна асарини 
“Евроосиё” фестивали қатнаш-
чилари ва мухлислар самимий 
қарши олдилар. Озарбайжон ёш 
томошабинлар театри жамоаси 
Ўзбекис тон рус академик драма 
театрида Л.Нурен асари асоси-

да режиссёр Б.Османов саҳна-
лаштирган “Уруш” спектаклини 
намойиш этди. Спектакль кўпчи-
ликда яхши таассурот қолдирди. 

Маълумки, бутун дунёда 
шоир ва мутафаккир Умар Хайём 
шахси ва ижодига қизиқиш кат-
та. Бу улкан сиймо ҳақида кўп лаб 
театр лар саҳналарида спектакл-
лар қў йил ган. Тожикистон дав-
лат рус драма театри улуғ шоир 
ҳақидаги Т.Зулфиқоровнинг 
“Умар Хайём истиғфори” номли 
спектаклини Муқимий номида-
ги Ўзбек давлат мусиқали теа-

трида намойиш этди. Шу куни 
кечки пайт Ўзбек давлат драма 
театри жамоа си намойиш этган 
Шекспир асари асосидаги “Ро-
мео ва Жульетта” спектаклини 
режиссёр – Ўзбекис тон Респуб-
ликаси  санъат арбоби Олимжон 
Салимов саҳналаш тирган. Наза-
римизда, ўзбек томошабинлари 
эътирофига сазовор бўлган бу 
саҳна асари фес тиваль меҳмон-
лари ва иштирокчиларига ҳам 
маъқул бўлди. 

Кези келганда, етук театр му-
тахассиси, устоз педагог, фес-
тиваль спектаклларини кузатиб 
бораётган Ҳамида Маҳмудо-
ванинг қуйидаги фикрларини 
келтириб ўтишни лозим топдик: 
“Фестиваллар нима учун таш-
киллаштирилади? Менингча, 
аввало кўриш, таққослаш, янги-
лик излаш, ўз қозонида қоври-
либ қолмаслик учун. Қолаверса, 
борига қаноатланиб қолмасдан, 
изланишга ундаш мақсадида 
ҳам ташкил этилади. Афсуски, 
ўтаётган тадбирларда театрла-
римиз актёрлари камнамо эка-
ни кўзга ташланмоқда. Ваҳо-
ланки, бу фес тиваль замирида 

қанча ҳаракат, изланиш, маблағ 
ётибди”. Жуда ўринли фикрлар. 
Чунки халқаро тадбирлар, қайси 
соҳада бўлмасин, мутахассис-
ларга, албатта, фойдаси теги-
шини ҳаммамиз яхши биламиз. 
Зеро, театр соҳаси ходимлари 
ҳам бундан мустасно эмас, деб 
ўйлаймиз. 

Хуллас, бугун фестивалнинг 
бешинчи куни. Дастлаб Ўзбек 
давлат драма театрида Қирғиз 
давлат ёш томошабинлар театри 
режиссёр У.Каринбаев муал-
лиф К.Имамалиев асари асосида 
саҳналиштирган “Умут” ҳамда 
Л.Зориннинг “Варшава тарона-
си” (режиссёр: С.Куликовский) 
спектаклларини намойиш этади-
лар. Шанба куни Буюк Сапарму-
рат Туркменбоши номидаги Тур-
кманистон бош академик драма 
театрининг Туркманистон Пре-
зиденти Гурбангули Бердимуҳа-
медовнинг “Туркманларнинг ру-
ҳий олами” китобидан олинган 
“Икки терак” афсонаси мотив-
лари асосидаги спектакли ҳамда 
Н.Думбадзе номидаги Тбилиси 
ёш томошабинлар театрининг 
“Тун ва тўтиқуш” (муаллиф: 
Т.Бадзагуа, режиссёр: Д.Хвти-
сиашвили) спектакли намойиш 
этилади. Шу куни Санкт-Петер-
бург Васильев оролчаси давлат 
драма театри “Узоқ давом этган 
рождество тушлиги” (муаллиф: 
Т.Уайлдер, режиссёр: Р.Нанава) 
номли спектаклини мутахассис-
лар ва мухлислар эътиборига ҳа-
вола қилади.

Фестивалнинг сўнгги куни – 
28 майда Алишер Навоий номи-
даги давлат академик катта теа-
трида давра суҳбати бўлиб ўтади. 
Кечқурун эса “Туркистон” санъат 
саройи да фестивалнинг ёпилиши 
ҳамда қатнашчиларни тақдирлаш 
маросими бўлади. 

Гулчеҳра УМАРОВА

«ЕВРООСИЁ» ХАЛҚАРО ТЕАТР ФЕСТИВАЛИ

Бошланиши 1-саҳифада

ҚУВОНЧЛИ ТАДБИРЛАР
Куни кеча мамлакатимизнинг умумтаълим 

мактабларида 2022 – 2023 ўқув йили якунига 
бағишланган қувончли тадбирлар бўлиб ўтди. 
Жумладан, Президент таълим муассасалари 
агентлигига қарашли Зангиота туманидаги их-
тисослашган мактабда ҳам ота-оналар, мактаб 
жамоаси ҳамда ҳамкор ташкилотлар – Ўзбекис-
тон Республикаси Мудофаа вазирлиги Мар-
казий ҳарбий оркестри жамоаси иштирокида 
ўтказилган тадбирда “Ўзбекистон адабиёти 
ва санъати” газетаси таҳририяти ходимлари 
ҳам қатнашиб, мактаб кутубхонасига бадиий 
китоб лар тақдим этишди.

Тадбир аввалида Зангиота туман ҳокими 
ўринбосари Саодат Усмонова Ўзбекистон Рес-
публикаси Президентининг умумий ўрта таъ-
лим мактабларининг битирувчи ёшларига йўл-
лаган  табригини ўқиб эшиттирди. 

Ўтган ўқув йили якунларига кўра юқори 
натижаларга эришган ижодкор ўқитувчилар 
ва билимли ўқувчилар туман ҳокимлиги, Пре-
зидент таълим муассасалари агентлиги ҳамда 
мактаб маъмуриятининг фахрий ёрлиқлари, 
қимматбаҳо совғалари билан тақдирландилар.

– Якунланаётган ўқув йилида фан олимпиа-
даси вилоят босқичида иштирок этиб физика 
фанидан Хушмуҳаммедов Абдулатиф, биология 
фанидан Азмиддинова Шарофатхон биринчи 
ўринни эгаллади. Шунингдек, математика фа-
нидан иккинчи ўринни олган Ҳабибуллаев Фай-
зулло, физикадан бўйича учинчи ўринга лойиқ 
топилган Миржалолов Мираббос мактабимиз-
нинг фахрига айландилар. Педагогик жамоамиз 
ёш, серғайрат ва билимли ўқитувчилардан тар-
киб топган. Улар мактаб шарафини юқори кўта-
ришга астойдил бел боғлашган, – дейди мактаб 
директори Ёрқиной Мирзааҳмедова.

Ўз мухбиримиз

Сўнгги қўнғироқ

Маҳмуд ТОИР,
Ўзбекистон халқ шоири ßÍÃÈ ¤ÇÁÅÊÈÑÒÎÍ ÁÀÕÒÈ ÁÈÐËÈÊÄÀ

Шаҳар четидаги маҳал-
лага янги оила кўчиб 
келди. 

Нозигул ва Аҳтамжон кўп йил-
лик елиб-югуришлардан  сўнг уч 
қиз, бир ўғли бўй чўзганда  янги 
коттежга кўчиб келишди.

Атрофда ҳали ҳамма уйлар тў-
лиқ қуриб битмаганидан ўнг томон-
даги уйдаги  Одил бобо ва Тўйбиби 
холадан бошқа одамлар ҳали кўчиб 
келишмаган эди. Улар ўғил-қизла-
ридан тинчиб, кенжатойлари Ка-
молжоннинг ҳарбий хизматдан қай-
тишини кутишаётган экан.

Коттежлар кичик қишлоққа тута-
шиб кетган эди. Нозигулга  янги уй 
жуда маъқул бўлди. Хоналари унча 
катта бўлмаса-да, болалари билан 
яшаш учун ҳамма шароит бор. Ош-
хонаси ҳам ичида. Қайноғасининг 
оиласи билан кичиккина ҳовлида 
тиқилишиб яшаган Нозигул учун бу 
ер шоҳона қасрдек туюларди.

Аҳтамжон фарзандларини ёни-
га олиб кичиккина экин ерини 
тартибга келтирди. Қўшнилари-
нинг катта ўғли, қизлари шаҳарда 
яшашларини билгани учун улар-
дан ҳам ўз ёрдамини аямади. Ўзи 
ва қўшнисига тегишли бўлган экин 
ерларини текислаб, помидор, бод-
ринг, қовоқдан тортиб ловиягача 
экди. Аммо Одил бобонинг ери-
даги экинлар унча яхши ўсмади. 
Аҳтамжоннинг ери эса гуллаб-яш-
нади. Эҳтимол, Нозигул ҳам эрига 
ёрдам бериб, болалари билан бир-
га экин ерига алоҳида меҳр билан 
қарагани бунга сабаб бўлгандир. 

Қўшниларнинг ҳовлиси орасида 
девор бўлмагани боис, уларнинг 
гуллару экинлар билан чиройли 
кўринаётган ҳовлиси Тўйбиби хо-
ланинг асабини қўзғади.

Бир куни Аҳтамжоннинг ҳовли-
сида ҳеч ким йўқ деган ўйда хола  
секин уларнинг ҳовлисига ўтди. 
Гуллаб-яшнаб турган атиргул кў-
чатларини, эндигина бош кўтара-
ётган токларни тагидан қўпориб 
ташлади. Ҳовли юзасида қолиб 
кетган болалар ўйинчоқларини, ки-
чик велосипедни олиб ўз ҳовлисига 
ўтиб кетди. Аммо мактабдан бироз 
эрта келиб, унинг қилмиш ларини 
дераза орқали кузатиб ўтирган 
қўшнисининг катта қизи Озодани 
пайқамади. Бўй етиб, эс-ҳушини 
таниган  қиз бўлса-да, Озода қўшни 
холанинг нега бундай қилганини 
дастлаб тушунмади. Айниқса, ука-
сининг велосипедини олиб кетгани 
жуда алам қилди. “Демак, ҳовли 
юзасида қолиб кетадиган қанча бу-
юмларнинг ўз-ўзидан ғойиб бўла-
ётгани бекорга эмас экан-да!”.

Озода шу хаёллар билан ҳовли-
га тушди-ю, ҳозиргина хола қўпо-
риб ташлаган атиргул ниҳоллари-
ни, токларни қайтадан ўрнатмоқчи 
бўлди. Айрим ниҳолларнинг илди-
зи қолиб, танаси узиб ташлангани 
учун бунинг иложи бўлмади. Қиз-
нинг йиғлагиси келди. Кечқурун  
отасига бугунги воқеани айтиб бер-
ди. Аҳтамжон бироз ўйланиб тур-
ди-да, қизига бу гапни онасига ай-
тиб ўтирмаслигини тайинлади. Ўзи 
бўлса қўшни билан орасини буз-

маслик учун аввалгидек муомала 
қилиб юраверди. Нобуд бўлган кў-
чатлар ўрнига бошқаларини экди. 
Ўғлига худди аввалгисидек бошқа 
велосипед олиб берди.

Нозигул ҳар доимгидек қўш-
ниларига меҳрибон, тансиқ овқат 
қилса, албатта, илинар, холанинг 
қизлари меҳмонга келса, яқин ду-
гоналари келгандек хурсанд бўлиб 
уйига таклиф қилар, ҳатто тан-
дирда нон ёпса ҳам “ҳамсоянинг 

ҳаққи”, деб бир жуфтини 
олиб чиқишни унутмас 
эди.

Тўйбиби хола бир куни 
одатдагидек ҳовлидаги стол усти-
да турган чиройли пахта гулли 
косани қўлида айлантиб кўриб, 
теварак-ат рофга аланглаб, ҳеч ким 
кўрмаётганига ишонч ҳосил қил-
гач, нимчаси этаги остига олиб 
чиқиб кетаётганида:

– Ассалому алайкум! – деган 
овозни эшитиб тўхтади.

Унинг ортида Озода турарди.
– Ие, узр қизим, – талмосиран-

ганча Тўйбиби хола косани узата-
ётиб, узр сўраган бўлди. – Мен ўзи-
мизники деб ўйлабман.

Шундай деб у чиқиб кетди.
Кўп ўтмай, Озодани сўраб келган 

совчилар тасодифан Тўйбиби хола-
га дуч келишди. Хола Аҳтамжон 

билан Нозигулни зиқналикда, Озо-
дани бўлса ишёқмасликда айблаб 
роса ёлғон тўқиди. Совчи аёллар  
унга ҳеч нарса демай, хайр-маъзур-
ни ҳам насия қилиб жўнаб қолиш-
ди. Хола ўзича Озодадан шу таҳлит 
ўч олди.

Бу орада Тўйбиби холанинг ўғли 
Камолжон ҳам ҳарбий хизматдан 
қайтиб, вилоят марказидаги педаго-
гика университетига ўқишга кирди. 
У ҳафталаб ўқишда бўлгани учун 

шанба, якшанба кунларидаги-
на уйда бўлар, қолган кунлар 
эса хола чоли билан иккаласи 

қолишарди. Аҳтамжон коттежнинг 
тўрт томонини девор билан ўраб, 
чиройли темир дарвоза ўрнатди. 
Ҳовлининг бир томонидаги бўш 
ерда ҳавас билан ўғли учун иморат, 
ҳаммом ростлашга тушди.

Ўша куни Одил бобо Камолжон 
билан катта ўғли Қодиржонникига 
меҳмонга кетди. Хола келини би-
лан унча келишмаслиги боисми ёки 
ҳовлисини ёлғиз қолдиргиси кел-
мадими, шаҳарга бормади. Хамир-
ли овқат егиси келиб, шилпилдоқ 
пиширди. Қиймали шилпилдоқни 
еб, жойига чўзилган эди, бирдан 
мазаси қочди. Боши қаттиқ оғриб, 
кўнгли айниб, ўзини ёмон ҳис қи-
лаётганини сездию, “Нима бало 
қон босимим кўтаряптими?”, деб 

Моҳигул НАЗАРОВА

ҚЎШНИЛАР

БАХТИМИЗ БИРЛИКДА 
                                                     
Хуш ният балқитар инсон зотини,
Ким яйраб куйламас бахт баётини,
Нечун жуфт яратмиш қуш қанотини,
Ҳурлик қўшиғини куйланг жўрликда,
Янги Ўзбекистон – бахти бирликда!

Осмонсиз бу замин яшарми, айтинг,
Дарёлар ирмоқсиз тошарми, айтинг,
Дунёни чарх уринг, Ватанга қайтинг,
Ватансиз яшасанг айблар ғўрликда,
Янги Ўзбекистон – бахти бирликда!

Аждодлар армони кўзин ёшида,
Бошлари хам бўлди тақдир тошида,
Бугун таъзимдамиз руҳин қошида,
Улар орзу қилган ушбу ҳурлик-да,
Янги Ўзбекистон – бахти бирликда!

Жонзотлар жонини ўзи асрайди,
Миллатлар шонини ўзи асрайди,
Кимдир қасдларига пичоқ қайрайди,
Муродга етолмас ҳеч ким зўрликда,
Янги Ўзбекистон – бахти бирликда!

Ҳаёт ранг беролмас сочлар қорига,
Эр йигит ярасин тинчлик корига,
Биз елка тутайлик эл саркорига,
Аллоҳ ярлақасин, эрни эрликда,
Янги Ўзбекистон – бахти бирликда!

   АҚЛ ОРТИДАГИ ГУЛ

Жунбишга келмайди инсон шунчаки,
Яланғоч бутоқда сайрамас булбул.
Айтарим сиз учун аёндир балки,
Ҳайрат бу – ақлнинг ортидаги гул.

Чироқ чирсилласа ўти сарбаланд,
Қирғоқни емирар сувнинг шиддати.
Муҳаббатнинг мавжи меҳрга монанд,
Қалбга ифор сочар сўзнинг ҳикмати.

Босган изингизнинг баҳори бўлса,
Демакки умрингиз ўтмабди увол.

Онгингиз тонгининг оҳори бўлса,
Мусаффо дил ичра топгайсиз камол.

Соғинган дийдорлар йиғлаб кўришса,
Дийдасин ёшлари кавсар бўлғуси.
Ошиқлар севгани – ёрга эришса,
Ишқи кўзларида гавҳар бўлғуси.

Ниятга яраша амал, кўҳна гап,
Аммо ҳар кўнгилнинг орзуси бўлак.
Шеър асли сўзларга тизилган садаф,
Шоирнинг заргардан туйғуси бўлак.

Қаламим кўзига кўринди нуқта,
Хаёлимни ерга туширди дулдул.
Ҳар сатр қоғозга битилса пухта.
Бўлгай у ақлнинг ортидаги гул.

ЮРАГИДА ЁҒДУСИ 
          БОРЛАР

Кимлар бахтин баҳорин кўрса,
Қалблари ҳам гулга ўхшайди.
Ибратидан иморат қурса,
Ўзларидан узоқ яшайди.

Юрагида ёғдуси борлар,
Ушалмаган орзуси борлар,
Тўкилмаган туйғуси борлар,
Ўзларидан узоқ яшайди.

Ватан деса, вафода собит,
Жондош учун жафода собит,
Бўлса яна оқил-у обид,
Ўзларидан узоқ яшайди.

Муҳаббатда мурод топганлар,
Садоқатда сабот топганлар,
Ўтса ҳамки, ҳаёт топганлар,
Ўзларидан узоқ яшайди.

Изларидан дуо хушласа,
Илму ҳикмат, зиё хушласа,
Икки дунё Худо хушласа,
Ўзларидан узоқ яшайди.

             ЗАМИН

Яратган сахийдир, йўқдир таънаси,
Ҳар лаҳза кўргаймиз унинг карамин.
Олганин қайтармас нечун бандаси,
Берганинг ошириб қайтарар замин.

Бир ҳовуч уруғинг бир ботмон бўлгай,
Беш дона буғдойинг битта нон бўлгай.
Билмайсан, устингдан табиат кулгай,
Берганинг ошириб қайтарар замин.

Ниҳолинг бир улкан дарахт бўлади,
Қувончдан вужудинг карахт бўлади.
Кўнглинг ҳам тўлади, қўнжинг тўлади, 
Берганинг ошириб қайтарар замин.

Бир Тангри кифоя бутун оламга,
Инсоф, иймон керак ҳар бир одамга,
Атай шу фикрни олдим қаламга,
Берганинг ошириб қайтарар замин,
Биз қачон егаймиз Заминнинг ғамин.
 
    КЎНГИЛ КЎЗ ЁШИ

Кўз ёши шўр бўлар, қадимдан бор гап,
Балки бу сўзда ҳам бир сир яширин.
Шабнамдек пок бўлса сен қилган матлаб,
Кўнгилнинг кўзидан чиққан ёш ширин.

Япроқлар шабнами – тонгнинг кўз ёши,
Ақлнинг оҳлари – онгнинг кўз ёши,
Ғафлатдан уйғотса бонгнинг кўз ёши,
Кўнгилнинг кўзидан чиққан ёш ширин.

Ҳусайни – бу ёзнинг чилгиси эмас,
Чақмоқлар осмоннинг кулгиси эмас,
Бўзламоқ саодат белгиси эмас,
Кўнгилнинг кўзидан чиққан ёш ширин.

Кўз ёшинг шукрингни шарбати бўлсин,
Яшасанг – умрингни ибрати бўлсин,
Шу шеър ҳам Маҳмуднинг ҳикмати бўлсин,
Кўнгилнинг кўзидан чиққан ёш ширин.

          ДИЛ ТУҒЁНИ

Боғлар ҳимматини дариғ тутмаса,
Тоғлар сийратини дариғ тутмаса,
Инсон ҳайратини дариғ тутмаса,
Гўзаллик бизлардан йироқ кетмасди.

Инсоф – инсон учун кўзгу бўлолса,
Муҳаббат покиза туйғу бўлолса,
Гуноҳ – кечирилмас қайғу бўлолса,
Гўзаллик бизлардан йироқ кетмасди.

Тулпор туёғида тош йиғламаса,
Бегуноҳ кўзларда ёш йиғламаса,
Насиба узилиб ош йиғламаса,
Гўзаллик бизлардан йироқ кетмасди.

Меҳр зам-замидан ичиблар юрсак,
Қаҳр кечмишидан кечиблар юрсак,
Раҳмондан, Раҳимдан чўчиблар юрсак,
Гўзаллик бизлардан йироқ кетмасди.

Дунёда нима бор инсондан гўзал,
Инсонга берилган иймондан гўзал,
Биз буни билолсак агар муфассал,
Гўзаллик бизлардан йироқ кетмасди.

          МЕҲР СУРАТИ
                                         Акмал Нурга

Дунёда ҳар бир ранг Аллоҳ инъоми,
Энг гўзал рангларни мусаввир терар.
Сизга шоирларнинг бўлсин саломи,
Меҳрнинг суратин ким чизиб берар?

Саодат саҳнида кўнгил рақс этар,
Гар ишонч узилса юрак қарс этар,
Барча кўрганларинг кўзингда кетар,
Меҳрнинг сувратин ким чизиб берар?

Таомга тўясан ризқ насиб этса,
Меҳрга тўймайсан у жозиб этса,
Меҳрсиз бу олам гар тўзиб кетса,
Меҳрнинг суратин ким чизиб берар?

Ҳар дилда муҳаббат тополсин жаранг,
Саодат овози энг соҳир оҳанг,
Кўнгилни гул асрар, кўзни гўзал ранг,
Меҳрнинг суратин ким чизиб берар?

Қалблар бир-бирига бўлганда кўзгу,
Вафо чеҳрасига тўлганда кўзгу,
Гоҳ қаро ранглардан сўлганда кўзгу,
Меҳрнинг суратин ким чизиб берар?

       ЖИЛМАЙГИН

Гўзаллик кўнгилнинг тубидаги гул,
Хушнуд юр, хасадгўй ҳоки тўкилсин.
Бахтингдан балқиган битта булбулман,
Жилмайгин, чимматинг чоки сўкилсин.

Табассум чеҳрангни чиройи бўлсин,
Чиройки, оламда киройи бўлсин,
Оҳларим оромли хиргойи бўлсин,
Жилмайгин, чимматинг чоки сўкилсин.

Кўнглинг сасларига сабо саргашта,
Ёнган ёноқларинг тўккан оташда,
Мамнунман Мажнундек бўлолсам хаста,
Жилмайгин, чимматинг чоки сўкилсин.

Ойна оразини юзингдан олган,
Юлдуз ёғдусини кўзингдан олган,
Қувонч қўшиғини сўзингдан олган,
Жилмайгин, чимматинг чоки сўкилсин.

Сенга ярашгайдир, мусаффо кулгу,
Лабларинг лоласи мураббо кулгу,
Маҳмудга йўқ бундай, хуш даво кулгу,
Жилмайгин, чимматинг чоки сўкилсин.

МУҲАББАТ ҒОЛИБ

Курашлар кўп кўҳна дунёда,
Бахтли яшанг, совринлар олиб.
Ғолиб йўқдир ундан зиёда,
Бу оламда муҳаббат ғолиб.

Диллар дилни енгиши мумкин,
Эллар элни енгиши мумкин,
Дардин ютиб боқолган сокин,
Бу оламда муҳаббат ғолиб.

Ўз қадридан қанот ясаган,
Гул баргидан сабот ясаган,
Бўзлашидан баёт ясаган,
Бу оламда муҳаббат ғолиб.

Оҳи билан Аллоҳга етган,
Ўзи каби огоҳга етган,
Кундай кулиб, бир моҳга етган,
Бу оламда муҳаббат ғолиб.

Ватан севган – ватанпарвардир,
Баҳор севган – чаманпарвардир,
Гулни севган кўнгил заргардир,
Бу оламда муҳаббат ғолиб.

Муҳаббатсиз яшаш ёлғондир,
Севолмаган ранги сомондир,
Муҳаббат бор – омон-омондир,
Бу оламда муҳаббат ғолиб.

   АСИЛ ОДАМ

Халқлар кўпдир бу дунёда,
Бир-биридан хўб, зиёда,
Оломоннинг овози ҳам,
“Янграб”  турар бу маъвода.

Ҳар ҳикматнинг ўз шарҳи бор,
Ҳар Ватаннинг ўз халқи бор,
Халқлар кўп-у, оқил айтмиш,
Асил одам эмас бисёр.

      ТЎРТЛИКЛАР

Остона ой билан ойланган кеча,
Кўнгиллар қувончдан сойланган кеча.
Болиш баҳорини кўргингиз келса,
Икки дил меҳрга бойланган кеча.

                  * * *
Таом тузи билан таомдир асли,
Калом маъно билан каломдир асли,
Оломон олдидан ит ҳам ўтмагай,
Ўқиб уқмаганлар авомдир асли.

                  * * *
Шоҳлар-ку, шоҳона оҳлар уради,
Ва лекин, пойида мотлар туради.
Ватанга вафоси бўлмаган зотнинг
Ёт элда ёнида ётлар туради.

                  * * *
Ҳасад хитобига чалғимоқ ёмон,
Иғво кўпигида қалқимоқ ёмон.
Ҳақиқат ҳимоя излаб турганда,
Ёлғон ваъдаларга балқимоқ ёмон.

                  * * *
Ёмон ўқилади осон ёзилган,
Ва лекин кибрига осмон осилган.
Ўзин қўрасидан адашган қўйдек,
Уни бу даргоҳда руҳи эзилган.

                  * * *
Қошни терган билан камон бўлурми,
Кўксинг керган билан осмон бўлурми?
Бошингдан баландга бунча сакрадинг,
Мушук минг йил яшаб қоплон бўлурми?

Ҳико
я

ҳовлига чиқмоқчи бўлди. Ўзича 
сўрига чўзилиб ўтирса, яхши бўлиб 
қоладигандек туюлди. Аммо ҳовли-
га чиқиш учун хонанинг эшигини 
очган пайт кўз олди қоронғилашиб,  
ерга қулади...

Ўша куни Нозигул иссиқ нон 
кўтарганча қўшнининг уйига чиқ-
ди. Унинг чақириғига ҳеч ким жа-
воб бермагач, кичик дарвозани 
очиб, ҳовлига кирди. Қараса, Тўй-
биби хола хонасининг эшиги ёнида 
чўзилиб, хириллаб ётибди. Қўрқиб 
кетган аёл уйига қараб югурди. 
Аҳтамжон дарров “тез ёрдам”га 
қўнғироқ қилдию, қўшниникига 
чопди. Орқасидан етиб келган хоти-
нига ёстиқ олиб чиқишни буюриб, 
холани жойидан қўзғатмай боши 
тагига ёстиқ қўйди.

Тўйбиби хола касалхона-
да ўзига келди.  Билагига 
улаб қўйилган томчидо-

рини тўғрилаётган ҳамшира қизга 
қаради.

– Э, холажон, роса қўрқитдингиз, 
– деди ҳамшира жилмайиб. – Сизни 
худо асрабди. Ўғлингиз билан кели-
нингиз сизга жуда меҳрибон экан. 
Иккиси ҳам тонг гача бошингизда 
ўтириб чиқишди-я. Қон босимингиз 
кўтарилиб кетибди. Шифокорлари-
миз зўрға туширишди. Сизга ҳозир-
ча жо йин гиздан қўзғалиш мумкин 
эмас. Келинингиз уйига кетди. Сизга 
бирор нима пишириб олиб келмоқ-
чи, шекилли. Ўғлингиз бўлса, ҳозир-
гина дорихонага чиқиб кетдилар.

Хола ўйланиб қолди. “Ўғлим? 
Ахир, ўғилларим иккиси ҳам 

шаҳарда-ку? Кеча нима бўлди ўзи 
менга? Мени ким олиб келди экан 
касалхонага? Наҳотки қўшниларим 
бўлса?”.

Шу пайт хонага кириб келган 
Аҳтамжон:

– Мана, айтганларингизни олиб 
келдим, – деб ҳамшира қизга бир 
елимхалта доирларни тутқазди.

Аҳтамжоннинг ортида қўлида 
кичик кастрюлка билан Озода жил-
майиб турарди.

– Ҳа, холажон, анча яхшимисиз? 
– Аҳтамжон қисиқ кўзларида бир 
олам қувонч билан холага қаради. 
– Сиз бунақа қилиб бизни чўчит-
манг. Хўпми? Тўй бошлаб қўйдик, 
худо хоҳласа, ўзингиз бош бўласиз. 
Тезроқ тузалинг. Ҳали Камолжон-
нинг тўйи ҳам бор.

Тўйбиби хола юзини девор то-
мон бурди. Томоғига йиғи тиқил-
ган, гапира олмас эди.

Янги шеърлар

Ҳали ўқиш, ёзишни билмай-
диган мактабгача тарбия ёшидаги 
болалар учун бу ниҳоятда мароқли 
эшиттириш эди. Буни ўрта яшар 
кишилар яхши эслашади. Улар-
нинг китоб ўқишга қизиқиши ҳам 
шундан бошланган бўлса, ажабмас. 
Гарчи у пайтларда ҳозиргидек кито-
блар кўп эмас эди...

Бугунги кунда болалар умуман 
радио эшитишмайди. Фан ва техни-
ка ривожланиб кетгани боис, кўпчи-
лигининг вақти телевизор кўриш ёки 
телефон “титкилаш” билан ўтмоқда. 
Болаларнинг маънавият даражаси  
пасайиб кетаётгани, уларни китоб 
ўқишга ўргатиш зарурлиги хусусида 
мунтазам гапирамиз. Лекин болалар 
адабиёти қай аҳволда? Кичкинтой-
ларни ўзига жалб қилиб оладиган 
асарлар яратилаяптими? Нашриёт-
лар, айниқса, хусусий нашриётлар-
нинг болалар учун мўлжалланган 
китоб лари сифати талабга жавоб бе-
радими? Бу каби саволлар келажак 
авлод тақдирига бефарқ бўлмаган, 
замонавий гаджетларга боғланиб 
қолаётган болаларни китобхонликка 
жалб этиш зарурлиги тўғрисида қай-
ғураётган ижодкорларни хавотирга 
солиши тайин.

Набирамга китоб сотиб олиш 
учун Чирчиқ шаҳримиздаги китоб 
дўконларига кирдим. Катта бир 
шаҳарда атиги иккита кичкина ки-
тоб дўкони борлиги одамларнинг 
китоб мутолаасига муносабатини 
кўрсатиб турибди. Агар китоб-
хонлар сони кўп бўлганида, китоб 
дўконлари ҳам ўз-ўзидан кўпайиб 
кетган бўларди. Жавонлардаги ки-
тобларни кўздан кечирар эканман, 
Худойберди Тўхтабоевнинг, яна 
чет эл ёзувчиларининг бир-икки 
китобидан  бошқа “ялт” этиб кўзга 
ташланадиган нашрларни кўрма-
дим. Қизиқувчанлигим устун ке-
либ, кичик ҳажмдаги бир нечта ки-

тобчани харид қилдим. 
Муҳаббат Ўринбой қизининг 

“Онамнинг эртаклари” китоби эъти-
боримни тортди. 2018 йилда  “Дониш 
чироғи” нашриётида чоп этилган, 
юпқа муқоваси чиройли ишланган 
бу китобчага олтита кичик ҳажмдаги 
эртак жамланган экан, уларни эрин-
май ўқиб чиқдим. Эртаклар равон, 
болаларга тушунарли тилда ёзилган, 
мазмунан бой. Лекин китобни очган 
кишининг кўнг ли хира тортади.  Са-
баби, китоб сифатсиз қоғозда, ўта 
хира оқ-қора расмлар билан босил-
ган. Хаёлимдан бу китоб ранг-баран-
гликни яхши кўрадиган болаларга 
ёқармикан, деган фикр ўтди. Ахир, 
китоб болалар дунёқарашини кен-
гайтириш билан бирга, уларнинг 
эстетик дидини ҳам тарбиялайди-ку. 
Болаларга мўлжалланган китоблар-
даги расмлар дид билан танланган, 
ўзига жалб этадиган ёрқин ранглар-
да бўлсагина ўқувчиларни зериктир-
майди. Юксак савияли китоб ва унга 
муносиб ишланган расмлар  болалар 
хулқини, дидини шакллантиришда 
муҳим аҳамият касб этади.

“Эртаклар олами” деб номланган 
китобча ҳам битта ҳикоя ва тўрт-
та эртакдан иборат, юпқа қоғозда 
“Тафаккур қаноти” нашриёти томо-
нидан 2017 йили чоп этилган. Му-
аллифи кўрсатилмаган.  Номаълум 
адибнинг “Тилсимтоғ” номли эр-
таги ҳаддан ортиқ чўзилиб кетган. 
“Сирли уйча” эртагини ўқиб чиқиб, 
ҳеч қандай маъно топ мадим. Унда 
ёзилишича, бир уйчага пашша, кўр-
сичқон, қурбақа, қуён, бўри ҳамда 
тулки йиғилади, охирида келган 
айиқ уйчани яскон қилиб ташлайди. 
Тамом-вассалом. Бу болага қандай 
маънавий озуқа бериши мумкин?

Шаҳодат Исахонованинг 2019 
йили чоп этилган “Антиқа зиёфат” 
китобидан ўрин олган ҳикоялар чуқур 
мазмунга эга. Чиройли ёзилган, бир 

ўтиришда ўқиб чиққингиз келади. 
Бироқ баъзи жойларида катталарнинг 
ичкилик ичиши, “Антиқа зиёфат” ҳи-
коясида эса боланинг зиёфатга йиғил-
ган отасининг касбдошлари бир-бир-
ларига “тўнғиз”, “тулки”, “шоқол” 
каби ҳайвонлар номини лақаб қилиб 
қў йиб олишгани, отасининг таъби-
рича, туппа-тузук одамларнинг бари-
си меҳмондорчиликда “ҳайвонларга 
айланиши”ни болалар учун ибрат 
бўладиган жиҳат, деб бўлмайди. Қо-
лаверса, болаларнинг асар қаҳрамон-
ларига тақлид қилиши ҳам сир эмас. 

Ёки “Асалча” ҳикоясида олти яшар 
қизчанинг дугонасига ойимнинг икки-
та эри бор дейиши, улар вақтинчалик 
дада эканликларини айтиши  мурғак 
қалбларни “эрта улғайтириб”, ҳаё пар-
дасини кўтариб қўймасмикан?.. 

“Импресс медиа” нашриётида 
2020 йили нашр этилган  “Деҳқон 
билан жин” китобчасининг муал-
лифини ҳам аниқлашнинг иложи 
бўлмади. Чунки китобчада бу ҳақда 
маълумот берилмаган. Лекин би-
рон-бир халқ эртакларига тегишли 
эмаслиги замонавий услубда ёзил-
ганидан кўриниб турибди.

Сифатсиз китоблар, катта эҳтимол 
билан, пул ишлаш мақсадида адади-
ни кўпроқ, нархини арзонроқ қилиш 
учун хусусий нашриётлар томонидан 
нашр этилган. Нашриётларга пул 
тўласангиз бўлди, истаган китобин-
гизни чиқариб бераверишади. Улар 
учун китобнинг мазмун-моҳияти ик-
кинчи даражада туради.

Китоб ёзаётган ижодкорлар бо-
лалар психологиясини яхши би-
лиши, ёш китобхонлар қалбида 
чиройли ўй-фикрлар уйғотади-
ган, ёрқин образларга бой, улкан 
ишларга чорлайдиган мавзуларни 
қизиқарли тилда баён этишга эъ-
тибор қаратиши керак. Қолаверса, 
умумлаштириб болалар адабиёти 
деявериб, ўсмирлар ва кичик ёшда-
ги ўқувчилар ёшини қориштириб 
юбордик. Китобларимизда ёш ме-
зонлари қолмади ҳисоб. 

Аслида ижодкорлар болажон-

ларнинг педагогик-психологик 
хусу сият ларига кўра қуйидаги гу-
руҳларга мўлжаллаб асар яратсалар 
нур устига нур бўлар эди. Яратила-
ётган асарлар: мактабгача тарбия 
ёшидаги – 2 ёшдан 7 ёшгача бўлган 
болалар, мактаб ёшидаги – кичик 
7 ёшдан 11-12 ёшгача бўлган бола-
лар, ўрта ва катта мактаб ёшидаги – 
ўсмир болалар китобхонлиги 13-14 
ёшдан 15-17 ёшгача бўлган китоб-
хонларни қамраб олиши керак. 

Мактабгача тарбия ёшидаги 
болаларда ўзларини ўраб турган 

оламни ва атроф-муҳитни билишга 
интилишлари кучли бўлади. Ёзувчи 
болалардаги ана шу интилишни ҳис 
қилган ҳолда, уларнинг тушуниб 
олишига ёрдам берадиган воқеа ва 
ҳодисаларни бадиий образлар орқа-
ли тасвирлаб бериши лозим. Шунда 
болаларнинг тили бойийди, онги ва 
нутқи ўсади. Бунга Қуддус Муҳам-
мадийнинг “Болари” шеърини ми-
сол қилиб келтириш мумкин. Шоир 
шеърда меҳнатсевар жонивор – аса-
ларига хос хусусиятларни оддий 
тилда тас вирлайди:

Ғув-ғув учар болари,
Дув-дув учар болари.
Гулдан-гулга қўнишиб,
Шарбат ичар болари.
Мактаб ёшидаги 

болалар учун ёзи-
ладиган китоблар 
ранг-баранг, маз-
муни теран, ҳажми 
ҳам каттароқ бўли-
ши лозим. Ёрити-
лаётган мавзуларда 
юксак ватанпарвар-
лик, тинчликсевар-
лик ғояларини акс 
эттирадиган воқеа- 
ҳодисалар, миллий 
қ а ҳ р а м о н л а р и -
мизнинг, машҳур 
кишиларнинг ша-
рафли ишлари акс 
этиши керак. 

Ўрта ва катта 
ёшдаги болаларни 

меҳнат, дўстлик, душманга нисба-
тан нафрат ва енгилмас ирода, 
қаҳрамонлик, адолат ҳамда ҳақиқат 
мавзусидаги асарлар қизиқтира-
ди. Шу боис, уларга инсонни буюк 
қаҳрамон, номаълум мамлакатлар-
ни кезган қўрқмас сайёҳ, афсона-
вий паҳлавон, иродали қилиб кўр-
сатиш жоиз.

Мана шу талаблар асосида яра-
тилган ғоявий-бадиий юксак асар-
лар ёш авлодга ақлий ва ахлоқий 
тарбия беради. Урф-одатларимиз, 
миллий қадриятларимизга,  Ватанга 

муҳаббат руҳида тарбиялашга хиз-
мат қилади. 

Кейинги йилларда болалар ада-
биёти соҳасида қалам тебратади-
ган адибларнинг камайиб бора-
ётгани ҳам сир эмас. Бунинг бир 
сабаби уларнинг моддий рағбат-
лантирилмаётгани бўлса, ажаб-
мас. Амал-тақал қилиб чиқарган 
китобни сотолмай сарсон бўлган 
ижодкорнинг китоб ёзишга рағ-
бати сўниши табиий. Шу ўрин-
да бир мисол келтирмоқчиман. 
Норвегия да болалар адабиётига 
доир янги китоб чоп этилса, ҳу-
кумат 1500 донасини сотиб олиб, 
мамлакатнинг барча ҳудудидаги 

кутубхоналарга тасқимлаб тарқа-
тар экан. Бизда ҳам шу тажриба 
жорий этилса, фойдадан ҳоли бўл-
майди.

Чоп этилаётган китоблар им-
ловий, орфографик хатолардан 
ҳоли, грамматик қоидалар асо-
сида ёзилган бўлиши, болаларда 
инсоний ҳис-туйғуларни тарбия-
лаши ва  ўз қадриятларини ҳур-
мат қилиш фазилатларини ша-
кллантириши даркор. Айниқса, 
нашриёт муҳаррирлари бу маса-
лага жиддий эътибор қара тиш-
лари лозим. Яқинда ўқиб қолдим: 
чет эллардаги нашриётлар қоши-
да болалар учун мўлжалланган 
асарлар қўлёзмаларини кўриб 
чиқадиган педагог ва психоло-
глардан иборат махсус кенгашлар 
фаолият юритаркан. Бизда ҳам 
шу тамойиллар жорий этилиши-
ни жуда истардим.

Зеро, мана шундай кенгашлар 
билан нашриёт мутасаддилари 
ҳам жиҳат ликда иш олиб борса-
лар, яхши китоблар нашр этили-
ши учун замин яралади. Шунда 
кичкинтойларимиз қалбида ки-
тоб ўқишга истак, юксак ғояларга 
илҳомлантирадиган ўй-фикрлар 
уйғонади.  

Саодат МУСАЕВА,
Ўзбекистон Ёзувчилар 

уюшмаси аъзоси

Бундан анча йиллар бурун кечки пайт бериладиган “Бор 
экан-да, йўқ экан, оч экан-да, тўқ экан, Бўри баковул экан, Тул-
ки ясовул экан, Қарға қақимчи экан, Чучуқ чақимчи экан...” деб 
бошланадиган “Бор экан-да, йўқ экан” радиоэшиттириши бола-
ларни ўзига сеҳрлаб қўярди. Радио атрофида жам бўлган бола-
лар мароқ билан эртак тинглашарди. 

Адабий жараён

АЛДАГАНИ БОЛА ЯХШИМИ?

Баҳор... Ўзбекистон баҳори. Абдулла 
Ориповнинг “Баҳор”и! Мен учун жудаям 
сирли ва фавқулодда жозибадор бу шеър-
ни, эҳтимол, юз марта ўқигандирман. Би-
роқ сирларига тушунмай, гўзалликларига 

хаёлим етмай, ундаги туйғу ва кечинма-
ларнинг ғаройиб-ажойиб товланишларини 
кўнгилдагидай сеза олмай ҳадсиз ўксиган-
ман. Худди қадрдон Қуёшга тик қараб бўл-
маганидай – бу шеърга ҳам ақл кўзи билан 
тикилиш иложсиз... Келинг, азиз шеърхон 
яна бир марта бу шеърнинг чексизликлари-
га сингиб кетайлик, унинг мунис ва бокира 
оҳангларида оқайлик. Зеро, бу гал кўнгил 
ушбу сеҳркор ва ҳуснкор шеър мулкидан 
ненидир сезса, илғаса, излаб топса... 

Яна баҳор келди. Яна оламда 
Ажиб бир гўзаллик, ажиб бир баёт. 
Мен сени қутлайман шу улуғ дамда. 
Азиз елкадошим, музаффар ҳаёт! 
Ташбеҳ ахтармангиз ушбу ғазалдан,
Нақд жойда насия не керак асли. 
Аён бир хислатинг бордир азалдан,
Сени атамишлар уйғониш фасли! 
Еллар ҳам уйғонди ишқалаб кафтин, 
Офтоб ҳам юксалди – тик келар қуёш. 
Тоғлар ҳам юк ташлаб кўтарди кифтин, 
Безавол майса ҳам силкитади бош. 
Тарновлар бўғзида лола ҳам кўркам, 
Терак учларида изғир мавжудот! 
Ҳаттоки туйғусиз, чирик хазон ҳам 
Яшил пўпанакдан боғлабди қанот. 
Ҳовлиқма жилғалар чопар беэга, 

Қушлар қий-чувига тўлмиш дала, боғ. 
Сенинг висолингдан қувонмай нега, 
Баҳор, соғинтирдинг ахир кўп узоқ!..
Камалакдай сержило, дилрабо ва оҳан-

рабо оҳанглар оқимини бир зумга тўхтата-
миз. Ва ўшандагина шунинг иложсизлиги-
ни савқитабиий орқали туя миз ва айни шу 
туйғу бизга бир нималарни айтаётгандай 

бўлади; шеърдаги мисраларнинг баҳорий 
тўлқинлардай тизгинсизлигини, тиғизлиги-
ни ва уларни бир-биридан айириб-аж ратиб 
бўлмаслигини бутун вужудингиз билан се-
зиб ажабланасиз. Ёниқ қалб ҳароратидан ва 
ҳаяжонидан туғилган бу ажиб сўз тизим-
лари қандайдир сирли алфозда бир-бирига 
туташиб кетган, кўнгилни энтиктирувчи 
чўққилар силсиласини эслатади. Ва илк қа-
рашда қадимий, кўҳна лирика табиатига ва 
анъанасига унчалик мос тушмайдиган бу 
узун ва улкан шеър қандай қилиб бир зарб 
билан, бир нафасда, ғоят яхлит ва бутун ша-
клу шамойилида қоғозга тушганига ҳайрат-
лангандан ҳайратланаверасиз. 

Шоирона нигоҳнинг серқирралигини 
ва беҳад қамровдорлигини айтмайсизми... 
Шеърда ҳаёт, борлиқ, абадият ҳақидаги 
фалсафий ўйлардан баҳор келиши, она 
табиат уйғониши, ҳатто бу уйғо нишнинг 
кўз илғамас, фақат шоирона назарга кўри-
ниш берадиган дастлабки нишоналари ва 
белгилари тасвирига ўтилиши мафтункор 
маҳорат намунасидир... Худди совуқдан, 
аёздан музлаган кафтини ишқалаётгандай 
туюлган ерларнинг уйғониши, момо қуёш-
нинг юксалиши, қишнинг оппоқ юкини 
ташлаб тоғларнинг кифтини кўтариши, ел-
лар уйғотган, баҳор насимига қувониб бош 
силкитаётган безавол майсанинг беғубор 
ҳолатидан тарнов бўғзидаги кўркам лола-
гача, яшил пўпанакдан қанот бойлаб худ-
ди учишга шайланаётган чирик хазонга-
ча... Барча-барчаси ҳассос шоир нигоҳида 
акс этади. Бунда муҳими биргина бадиий 
тасвирнинг ниҳоятда аниқлиги ва нафис-

лигигина эмас, шоир кузатишларининг 
ҳаққонийлиги билан бирга, айни чоғда, 
жудаям миллийлигидир. Юқорида тилга 
олинган бири-биридан таъсирчан, ҳисси-
ётчан мисраларда абадийлашган гўзал ва 
ранг-баранг ҳаётий ҳолатларни, жонли ва 
жозибали табиий манзараларни, табиат уй-
ғонишининг турфа нозик кўринишларини, 

назаримда, фақат ўзбек шоиригина кўра ва 
кузата олиши мумкиндай туюлади менга.  
Ва гап фақат  

Тарновлар бўғзида лола ҳам кўркам
ёки 
Ҳаттоки туйғусиз, чирик хазон ҳам
Яшил пўпанакдан боғлабди қанот –

каби сатрлардаги ғоят нозик ва беҳад 
бўртиб ифодаланган миллий назарнинг 
очиқ-равшан, ўчмас изларидагина эмас, 
ҳатто ушбу босиқ бадиий фалсафий мис ра:

Терак учларида изғир мавжудот
ҳам ёрқин ва беназир миллий нигоҳнинг 
тажассумидай таассурот қолдиради... 

Поэтик бўёқларнинг бунчалар қуюқли-
ги ва бош эстетик ниятга уйғунлиги мил-
лий кечинма ва кайфиятнинг бу даражада 
аниқ ва бетакрор бадиий тимсолларда инъ-
икоси, назмий ифода имкониятларига сиғ-
майдиган тасвир бемалоллиги ва эркинли-
ги, умуман, шеърий тажрибада камдан-кам 
учрайдиган адабий намуналар тоифасига 
мансубдир, десак асло адашмаймиз. Абдул-
ла Орипов лирикасида эса бадиий тарих ва 
тажрибаларни бойитадиган бунақанги ми-
соллар кўнглингиз тусаганча топилади.

Мана, гулга чўммиш Чиғатой бўйи,
Бу сокин элда ҳам ивирсир баҳор.
Ўтган хотиралар чироғин ёқиб,
Қарайман, қабрлар ястанмиш қатор.
Маъсум бинафшадан сирғалар тақиб,
Кимнингдир кўксига энгашганча гул
Мармар сағанадан ўқиб турар байт...
Мен Абдулла Орипов қаламига мансуб 

аксарият шеърларнинг, айниқса, “Баҳор”-
нинг ҳатто қадим ва бой дунё тилларига ҳам 

таржимасини тасаввур этишга қийналаман. 
Соф миллий ёндашув ҳосиласи бўлган, 
миллий нигоҳни ўзида мужассамлаштир-
ган, миллий руҳ ва кайфият таратувчи сўз 
ва образларни, қон-қонимизга сингган соф 
ўзбекона истиора ва ибораларни, ташбеҳ ва 
ўхшатишларни қанақасига – қандай қилиб, 
қайтадан бошқа бирон тилда яратиш – ян-
гратиш мумкинлигига ақлим етмайди:

Бу сокин элда ҳам ивирсир баҳор
ёки 
Баҳор тетапоя гўдакдай ширин...
Ушбу мисраларни ўгиришнинг иложи 

бормикан? Биргина “ивирсир” феълининг 
маънавий кўламини, бу сўз қўзғаган ас-
социатив ҳолатларни қамраб олишни айт-
майсизми!.. Ёки “Баҳор тетапоя гўдакдай 
ширин” истиорасининг маъно қатлари-
га эътибор беринг. Эрта баҳор ва тетапоя 
гўдак! Нақадар табиий ва ҳаётий, ғоят фал-
сафий ўхшатиш! Табиатнинг ва инсоннинг 
болалик, атак-чечак чоғлари... Ўхшатиш 
замиридаги мукаммал мантиқий уйғунлик 
ва идеал оҳангдошлик ақлни лол қолди-
ради. Айни пайтда, беҳад ўзбекона қиёс 
бу. Эҳтимол, бир амаллаб бу каби миллий 
бадиий кашфларни ўзга тилларда тиклаш 
мумкиндир. Бироқ уларнинг аслиятдаги 
маънолар кўламини ва жозибасини қайта 
тиклаш амри маҳол!..

Камина жаҳон лирикасида баҳорга 
бағишланган ўнлаб бетакрор ва бетимсол 
намуналар борлигига чин дилдан ишона-
ман. Уларнинг анча-мунчасини севиб, ар-
доқлаб ўқиганман. Лекин ўша ўзича гўзал 
ва ўзига хос шеърларнинг биронтасидан 
фақат ва фақат ўзбек шоирининггина ҳас-
сос нигоҳи илғаши мумкин бўлган ушбу 
мунис ва бокира, беҳад азиз ва қадрдон 
лаҳзаларни тополмайсиз...

Дилбар келинчакнинг кўксида ғулув
Зардоли шохига ташлар кўз қирин.
Барг аро шуълалар кафтлармикан у...
Баҳор тетапоя гўдакдай ширин...
Ҳар бир мисрада миллий дид барқ ур-

гани ва ҳатто ҳар сўзда миллий характер 
аҳволи-руҳияси товлангани, миллий сезим 
ва қараш жилвалангани боис бутунликда 

шеър миллий “мен”лик ва маънавиятнинг 
узвий бўлагига айланган. Ва мутолаа жара-
ёнида беихтиёр қалбингизда ширин ва ма-
съуд дамлар билан боғлиқ азиз хотиралар, 
қадрдон ва эзгу ҳиссиётлар оқими, миллий 
хотиротнинг ҳатто теран ва олис қатлари 
жонланишига, уйғонишига туртки беради: 

Бу кун шеъри чиққан шоирдай дунё, 
Жилмайиб қўяди барчага масрур. 
Амир Темур гумбазин қўйнини гўё 
Ёритгани каби бир лаҳзалик нур. 
Дилбар келинчакнинг кўксида ғулу 
Зардолу шохига ташлар кўз қирин. 
Барг аро шуълалар кафтлармикан у... 
Баҳор тетапоя гўдакдай ширин. 
Юксак арғувоннинг учида ҳилол, 
Пахмоқ булутларни этади нимта. 
Қайдадир шоира куйлайди беҳол: 
– Кўнглим ҳам бу кеча ойдай яримта... 
Увада камзулда биллур тугмадай 
Булутлар ортидан боқади юлдуз. 
Қайдадир юртини эслаб инграр най,
Қайдадир қўзигул ёради илдиз. 
Қайдадир гулшандан ахтариб висол 
Ел кезар – тоғларнинг гўзал арвоҳи. 
Шоирнинг дилрабо байтлари мисол 
Оҳ тортиб тизилар турналар гоҳи...   
Абдулла Орипов лирикасида миллий-

ликнинг рўёбга чиқиш хусусиятлари ва 
ўзига хос кўринишлари тўғрисида гап бо-
рар экан, дарвоқе, ўзлари ҳам замонаси-
нинг энг миллий санъаткорларидан бўл-
ган бир қанча буюк шоирларнинг айнан 
шу мавзудаги машҳур шеърларини эслай-
миз. Лекин уларнинг ҳеч қайсисини маъ-
навий-эстетик теранлигига, бойлигига ва 
бетакрор услубига кўра Абдулла Орипов 
“Баҳор”и билан қиёслаб бўлмайди. Зотан, 
“Баҳор” устоз Абдулла Ориповнинг ХХ аср 
жаҳон шеъриятининг сарбаланд чўққилари 
қаторидаги ўрнини мустаҳкамлайдиган бе-
назир поэтик намуналардан биридир.

Яшар ҚОСИМ,
Ўзбекистон Ёзувчилар 

уюшмаси аъзоси,
филология фанлари доктори

Бир шеър талқини

«СЕНИ АТАМИШЛАР 
УЙҒОНИШ ФАСЛИ»

Суратда: Атоқли адиблар Сарвар Азимов, Зулфияхоним, Назир Сафаров. Тошкент. 1989 йил.

Иброҳим Султон кўчирган  Қуръони Ка-
римнинг нодир нусхалари  Метрополитен 
музейидан бошқа жойларда ҳам бор. Жум-
ладан, Эроннинг Шероз шаҳрида жойлаш-
ган “Парс” ва Машҳаддаги “Астан Қудс 
Разавий” музейларида ҳам икки қўлёзма 
нусха борлиги маълум.

Метрополитен музейи 1870 йилда бар-
по этилган бўлиб, унинг хазинасида беш 
минг йил давомида инсоният яратган но-
дир санъат асарлари ва қўлёзмалар, топил-
малар, шунингдек, турли буюмлар жам-
ланган. Музейга ҳар йили дунёнинг турли 
юртларидан олти миллиондан зиёд одам 
ташриф буюради. 

Музейда сақланаётган Қуръони  
Каримнинг Иброҳим Султон 
кўчирган нусхаси нью-йорк-

лик филантроп ва спортчи, гилам ишлаб 
чиқарувчи йирик тадбиркор Александер 
Смит Кокран(1874-1929) номи билан боғ-
лиқ. У 1913 йилда форс, туркий (эски ўз-
бек тили) ва араб тилларида битилган 23та 
нодир қўлёзма тўпламини музейга ҳадя 
этган. Уларнинг орасида Иброҳим Султон 
кўчирган нусха ҳам бор. Кокран Нью-Йор-
кдаги Колумбия университети ҳинд-европа 
тиллари факультети профессори Абраҳам 
Валинтайн Уилиамс Жаксон(1862-1937) 
билан ҳамкорликда мажмуа учун каталог 
тайёрлаб, “A Catalogue of the Collection of 
Persian Manuscripts, Including Also Some 
Turkish and Arabic” (“Форсий ва баъзи 
туркий ва арабча матнлар каталоги”) де-
ган номда, изоҳ ва кўрсаткичларни илова 
қилган ҳолда Колумбия университетида 
1914 йилда нашр эттирганлар. Профессор 
Жаксон ёзган кириш сўзида Александер 
Кокраннинг Шарқ нодир қўлёзмаларига 
қизиқиб қолиши уларнинг 1908 йили Эрон-
га қилган сафари пайтида пайдо бўлгани ва 
шундан кейин Кокран қўлёзмалар тўплаш-
ни бошлаб юборгани ёзилган.    

Профессор Жаксон ўша пайтдаги Шарқ 
нодир қўлёзмаларининг Ғарбдаги аҳамияти 
ҳақида фикр билдирар экан,  кириш сўзида 
шундай дейди: “Форсча нақшинкор қўл-
ёзмалар йилдан-йилга камайиб бормоқда, 
буни эксперт ва коллекционерлар яхши би-
лишади, вa уларнинг баҳоси, албаттa, улар-
га чизилган нафис миниатюралар туфайли 
ҳaм ошиб бормоқда. Бундан тўрт-беш аср 
аввал бу (қўлёзма–Д.А.) ва бадиий нақшлар 
соҳасида Персия (Эрон–Д. А.) тенгсиз 
санъат намуналарини яратишга муваффақ 
бўлди. Қолаверса, форс фозилу уламолари 
хаттотликнинг тенгсиз усталари эдилар, 
чунки гўзал ҳуснихат санъати улар учун 
энг юксак ютуқлардан бири ҳисобланар 
эди... Тўғри, қандайдир бир муддат Персия 
Хитойдан баъзи бошланғич элементларни 
ўзлаштирди,  яъни  нозик чизиқлар (чизиш-
ни—Д.А.) ва бошқа хусусиятларни, лекин 
булар Трансоксания ва Туркистонда моҳир 
мўғул (турк—Д.А.) санъат усталари томо-
нидан янада мукаммаллаштирилди…”.

Иброҳим Султон кўчирган маз-
кур нусха орадан икки асрча  
вақт кечиб,  Бобурий подшоҳ 

Аврангзебнинг қўлига ўтган ва подшоҳ 
нусханинг охирги саҳифасига китобни 
милодий 1638 йилда ўқиб тугатганини, у 
улуғ аждодларидан мерос сифатида уни 
асраб-авайлашни ўз бурчи, деб билиши 
ҳақида ўз қўли билан дастхат битган. Бу 
ўша, Қуръони Каримнинг Иброҳим Султон 

томонидан кўчирилган Метрополитен му-
зейида сақланаётган нусхадаги  Аврангзеб 
дастхати:

Александер Кокран юқорида айтиб 
ўтилган каталогда бу дастхатнинг таржи-
масини ҳам илова қилган. Таржимада-
ги қавслар ичидаги изоҳлар Александер 
Кокран га тегишли: 

“Оллоҳ таоло. Унга ҳамду санолар бўл-
син. Унинг номи билан.

Ҳақиқатни сўзловчи бу улуғ Китоб ва 
Муқаддас Матн, яъни Қуръони Карим, ўша 
замоннинг энг буюк султони ва замон под-
шоҳларининг энг улуғининг набираси ўз 
қўли билан кўчирган Муқаддас Китоб, Амир 
Темур Соҳибқирон ўғли Мирзо Шоҳрух 
ўғли, – ([Оллоҳ] уларга жаннатнинг энг улуғ 
боғларида муваффақият қозонишларига ёр-
дам берсин!) – Султон Иброҳимга [яъни Те-
мурнинг набираси Иброҳим Султон], ками-
нага (Аврангзебга – Д.А.) бу китоб ишониб 
топширилган ва уни авайлаб сақлаш ками-
нанинг бурчидир. Мен – ул Зотнинг умумба-
шарий раҳматига ва пайғамбарининг шафо-
атига таяниб, суякларни тирилтирганда ва 
жасадни (?) тиклаганда (?) – камина султон-
лар султонининг ўғли ва энг адолатли под-
шоҳлар подшоҳи, Шиҳоб ад-Дин Муҳаммад 
Соҳибқирон Иккинчи, Шоҳ-Жаҳон – ғолиб 
император ва унинг салтанати абадий бўл-
син! – ўғли Аврангзебман. Пайғамбарнинг 
ҳижрасидан кейин, бир минг қирқ сакки-
зинчи йил [яъни 1048 ҳижрий = 1638-1639 
милодий]. Унинг Эгасига ҳамду сано ва ба-
ракотлар бўлсин!”

Шероз ҳокими Иброҳим Сул-
тон, уни баъзи манбаларда 
Иброҳим Мирзо ҳам деб ёза-

дилар, жуда ўқимишли киши бўлган. Тарих 
ва география фанларини яхши билган. Ўз 
саройига олиму фозилларни йиғишни одат 
қилган, анжуманлардан баҳраманд бўлган, 
илмий-маърифий мулоқотлар ўтказган. Бу-
гунги кунда оламга машҳур,  Амир Темур 
тарихига бағишланган  Шарафуддин Али 
Яздийнинг “Зафарнома” асари мазкур шаҳ-
зода саъй-ҳаракати билан яратилган эди.  
“Зафарнома” муқаддимаси таржимони,  
тарих фанлари доктори Омонулла Бўриев  
“Муқаддима”нинг ўзбекча нашрига сўзбо-
шисида, Асомиддин Ўринбоевдан муқояса 
келтириб, Иброҳим Султоннинг адолатли 
ҳукмдорлиги, илмга чанқоқлиги, тақвога 
берилгани, юксак иқтидорли ва хотираси 
кучли экани, мўъжиза яратувчи моҳир хат-
тотлиги ҳақида ёзади.

Иброҳим Султон  мазкур, Метрополитен 
музейидаги қўлёзмани  1427 йил 29 июл-
да кўчириб ниҳоясига етказган. Асар жами 
535 вароқдан иборат бўлиб,  муқоваси тўқ 
қизил-жигарранг тоза теридан ишланган. 
Тери муқовага нақшлар бостирилган, лекин 
ранглар ишлатилмаган. Китобнинг ўлчами 
20,3га 14.0 см. Ҳар саҳифада ўн қатор мав-
жуд. Матн тилла, оловранг ва кўк  рангдаги 

нозик нақшинкор ром ичига олинган. Ром-
нинг ташқарисида нафис кўк, оқ, оловранг, 
сиёҳранг, яшил ва тилларанг ларда гулли 
нақшлар чизилган. Нақшлар фони тилла-
рангда. Бу усул ромнинг ичидаги фонда ҳам 
қўлланган. Ҳар бир жумла охирида тил-
ларанг юмалоқ шаклда катта нуқта қўйил-
ган. Баъзи саҳифаларда матннинг ўзида ёки 
ромнинг ташқарисида кўк, қизил ва қора 
сиёҳларда изоҳлар ёки тузатишлар ёзилган. 
Ромнинг ташқарисидаги изоҳлар булутси-
мон шаклнинг ичига олинган ҳолда фондан 
ажратилган.  Александер  Кокран бу изоҳлар 
танқидий ва техник руҳда бўлиб, улар 
Иброҳим Султоннинг отаси Шоҳрух саройи-
даги фозилу уламолар томонидан, қўлёзма 
битирилгандан кейин ёзилган бўлиши керак, 
деб тахмин қилади. Бу – Метрополитен му-
зейи нусхасидан саҳифа:

Юқорида Иброҳим Султон-
нинг  Қуръони Карим қў-
лёзмалари Эрондаги “Парс” 

ва “Астан Қудс Разавий” музейларида 
сақланиши ҳақида айтиб ўтдик.    Бизга бу 
ҳақда Шероз университети санъат тарихи 
кафедраси профессори Муҳаммад Содиқ 
Мирзо-Абулқосимий, 2019 йилда “Iranian 
Studies” (Эроншонуслик) журналининг 
52-сонидаги “Ibrā hī m Sultā n’s Musḥ af: The 
Qurʾā n Calligraphed by Ibrā hī m Sultạ̄n in 
the Pars Museum” (“Иброҳим Султоннинг 
мусҳафи: “Парс” музейидаги Иброҳим 
Султон томонидан кўчирилган Қуръон”) 
деган мақоласида маълумот беради.    Олим 
мақолада, асосан, “Парс” музейидаги нус-
ханинг ўзига хос хусусиятлари, муҳим та-
рихий жиҳатларини таҳлил этган. Қуйида 
Парс музейида сақланаётган “Мунтахаб 
ас-сувар”(Танланган суралар)  нусхасидан 
саҳифалар берилмоқда:

“Бу қўлёзма ҳижрий 830 йил Рамазон 
ойида/милодий 1427 йилнинг июнь ойида 
кўчирилган ва 834 йилнинг Рамазон ойи-
да/мелодий 1431 йил май-июн? ойларида 
муқаддас Шоҳчироқ зиёратгоҳига ҳадя 
этилган”? деб ёзади профессор. Унинг ха-
бар беришича, қўлёзма Иброҳим Султон 
ҳаётлигида, шахсан ўзи томонидан Шоҳчи-
роқ мақбараси маъмуриятига ҳадя этилган.    
Бироқ 1936 йилгача мазкур қўлёзма қай 

ерда бўлгани ҳақида аниқ ҳужжатлашти-
рилган маълумот учрамаган.  Манускрипт 
“Парс” музейига олиб ўтилгандан кейин 
эски каталог системаси бўйича  279  ва 430 
рақамлари остида ва ҳозирда янги система 
бўйича эса 550 рақами остида сақланади.

Манускриптнинг муқоваси жигарранг 
табиий теридан ва ички қисми эса юпқа, 
лекин қаттиқ қоғоздан қилинган.   Муқо-
ва ўлчами 66 см.дан 46 см. узунликдадир. 
Муқова маркази ва бурчаклари нақш би-
лан безатилган. Ўттиз олтита, жами етмиш 
икки саҳифадан иборат. 

 Шуниси диққатга сазоворки, нусханинг 
ўттиз тўртинчи саҳифасида Иброҳим Сул-
тоннинг уни зиёратгоҳ маъмуриятига ҳадя 
этгани ҳақида битилган  дастхати мавжуд. 
Бу дастхат саҳифа марказида рангли доира 
нақш ичига жойлаштирилган. 

Иброҳим Султоннинг  санъат мўъжиза-
сига айлантирилган дастхати:

Ундан кейинги охирги икки варақ эса бўш 
қолдирилган. Метрополитен қўлёзмаси-
дан фарқли ўлароқ, саҳифаларнинг умумий 
фони олтин ранг билан бўялмаган. Қўлёзма-
га Қуръони Каримдан 18та сура киритилган 
бўлиб, улар: 1) 1.  Ал-Фотиҳа;  2) 20. Та-Ҳа;  
3) 36. Яcин; 4) 42.  Ал-Човра; 5) 44. Аз-Ду-
хон;  6) 76.  Ал-Даҳр; 7) 92. Ал-Лайл; 8) 93. 
Ал-Ҳуҳа; 9) 105. Ал-Фил;  10) 106. Қурайш; 
11) 107. Ал-Мўн; 12) 108. Ал-Кавсар; 13) 
109. Ал-Кофирун;  14) 110. Ал-Наср; 15) 
111. Ал-Масад; 16) 112. Ал-Ихлос; 17) 113. 
Ал-Фалақ ва 18) 114. Ал-Насдир.

Қўлёзмага берилган нақш услуби ХV 
асрда кенг тарқалган ранг-баранг гул услу-
бига тўғри келади, деб ёзади олим. Бе зак-
ларда қизил, оқ, қора, зангори ва яшил каби 
турли хил ранглар ишлатилган, аммо асо-
сий ранглар олтин ва лапис (кўк) рангда-
дир. (Метрополитен музейидаги нусха 
билан қиёслаганда бу қўлёзмада ранг лар 
кам ишлатилган.) Манускрипт матни су-
лус ва райҳоний ёзувларида битилган. Су-
лус ёзуви қора сиёҳда ва катта ўлчамда, 
баъзи жойларда зарҳал рангда битилган. 
Райҳоний ёзуви ҳам мана шу йўсинда акс 
эттирилган. Диакритик белгилар ҳам қора 
ранг ли сиёҳда. Ушбу иккита ёзувда нуқта-
лар квадрат ва юмалоқ шаклдадир.

Профессор Муҳаммад Содиқ 
Мирзо- Абулқосимийнинг айти-
шича, Иброҳим Султоннинг 

устози Пир Муҳаммад Шерозий (ХIV-ХV) 
отлик хаттот  бўлиб, у олти турдаги ёзув-
ларда ҳуснихатнинг моҳир устаси бўлган 
ва кўплаб зиёратгоҳ ва ёдгорликларга би-
тиклар ёзган. Иброҳим Султон араб, яъни 
“ал-ақлам ал-ситта” хаттотлик ёзувлари-
нинг олти туридан икки, яъни “муҳаққақ” 
(тўлиқ) ва “сулус” (учдан бир) нафис ёзув 

турини кўпроқ ҳуш кўрган. Масалан, 
Эроннинг Персеполис шаҳридаги Тахара 
саройи да Иброҳим Султон битган учта, 
Шерозда Пол ибн Ҳамза зиёратгоҳида 
битта дастхат бор. Дастхатлар ҳам сулус 
услубида ёзилган. Oлимнинг таъкидлаши-
ча,  Иброҳим Султоннинг ўзига хос услу-
би бўлганини, яъни у катта ҳарфлар билан 
ёзишни ҳуш кўрганини кузатиш мумкин,  
дейди. Қуйида Иброҳим Султон кўчир-
ган “Мунтахаб ас-сувар”  нусхасидан бир 
саҳифа берилмоқда:

Юқорида айтиб ўтилганидек,    “Мун-
тахаб ас-сувар” 1427 йилнинг 29 июнида 
кўчириб бўлингани кўрсатилган. Ғаройиби 
шулки, Метрополитен музейида сақланаёт-
ган қўлёзма ҳам айнан шу кунда битирил-
ган. Бунинг устига, иккала қўлёзманинг 
илова матнлари бир хил тарзда ёзилган.  
Албатта, фақатгина иловалари бир кунда 
ёзилган бўлиши мумкин, деб тахмин қила-
ди олим. “Мунтахаб ас-сувар”нинг ёзилиши 
ва  ҳадя этилиши орасида тўрт йиллик фарқ 
бор,  яъни қўлёзма битирилгандан кейин 
тўрт йил ўтгач,  мелодий 1431 йил май куни 
Шоҳчироқ зиёратгоҳига ҳадя этилган. Ора-
даги тўрт йиллик кечикиш сабаби буйруқ 
чиқариш, қўлёзмани тўлдириш, нақшлар 
билан безаш ва китоб қилиб боғлаш каби 
жараёнлар билан боғлиқ бўлиши мумкин, 
дейди олим. Бундан ташқари, бу Қуръони 
Карим бошқа сабабга кўра кўчирилган ва 
кейинчалик Шоҳчироқ зиёратгоҳига ҳадя 
қилинган бўлиши мумкин.  Бироқ бунга ой-
динлик киритиш учун чуқурроқ тадқиқот 
олиб борилиши керак бўлади. Шунингдек, 
олим мақолада биз юқорида эслаб ўтган 
Иброҳим Султон ёзган яна бир – Астан 
Қудс Разавий кутубхонасида сақланаётган 
учинчи қўлёзма ҳақида ҳам қисқача маълу-
мот беради. Бу қўлёзма саккизинчи имом 
Али ар-Ризо мақбараси муассасига ҳадя 
этилган, лекин у ҳозирда мазкур кутубхо-
нада сақланади. Бу қўлёзма 1424 йилда, 
сулус ва райҳоний ёзувларида, “Мунтахаб 
ас-сувар” услубида ёзилган. Афсуски, олим  
қўлёзма ҳақида бошқа маълумот бермайди. 

Иброҳим Султон кўчирган Қуръ-
он нусхаларининг Метрополи-
тен ва Эрон музейларида сақла-

ниб келинаётгани ва бу манускриптлар 
Темурийлар адабиёти, тарихи ва санъатини 
дунёга кўз-кўз қилиб келаётгани биз учун 
катта қувончли ҳодисадир. Улуғ бобомиз ва 
Темурийлар тарихига алоқадор кичиккина 
бўлсин хабар, қўлёзма ёки  бош қа маълумот 
– барчаси бизга азиз ва қадр лидир. Уларни 
қидириб, топиб, тадқиқ қилиб халқимизга 
туҳфа этиш тарихчи олимлар олдида тур-
ган долзарб вазифалардан. Умид қиламиз-
ки, келажакда ҳали улуғ бобомиз даврига 
тегиш ли бошқа қўлёзма-манускриптларни 
ҳам топишга муяссар бўламиз.

Дилбархон АҲМЕДОВА,
Вашингтон университети магистри 

АҚШ

Тадқиқот, ахборот ҚУРЪОНИ КАРИМНИНГ 
ИБРОҲИМ СУЛТОН 

КЎЧИРГАН НУСХАЛАРИ

Соҳибқирон Амир Темурнинг маърифатли набираларидан бири Иброҳим 
Султон  ибн Шоҳрух(1394-1435) томонидан кўчирилган Қуръони Каримнинг 
тўлиқ, яъни “Қуръони-жомий” нусхаси Нью-Йоркдаги “Metropolitan Museum 
of Arts” музейида сақланаётгани бизга маълум.  Дарвоқе,  мазкур музейда 
улуғ ўзбек шоири ва мутафаккири Алишер Навоийнинг (1441-1501) иккита 
девони ҳам мавжуд.  Бу ҳақда аввал матбуотда “Алишер Навоий Америкада” 
номли мақоламизда қисқача  маълумот бериб ўтган эдик (“Ўзбекистон ада-
биёти ва санъати” газетаси, 2016 йил 13 май сони). Батафсил маълумот олиш 
учун юқорида айтиб ўтилган мақолага мурожаат этиш мумкин. 

Фарғона водийсида Ўзбе-
кистон Ёзувчилар уюшмаси 
аъзоси, шоир Шуҳрат Ориф ва 
истеъдодли хонанда Бахтиёр 
Раҳмонов ҳамкорлигида ўтка-
зилаётган “Соғинмасдан яшаб 
бўлмайди” номли шеърият ва 
қўшиқ кечалари ҳудуд ёшлари-
ни янада жипслаштиришга, из-
чил ижод қилишга ундамоқда. 

Қўқондаги “Темирйўлчилар” 
маданият саройида ўтган тад-
бирда Қўқон давлат педагогика 
институти педагоглари ва тала-
балари, ижодкорлар, ижодий ма-
салалар бўйича тарғиботчилар  
қатнашди. Филология фанлари 
доктори, профессор Зебо Қоби-

лова шоир Шуҳрат Орифнинг 
ўзига хос бадиий изланишла-
ри ҳақида сўзлади. Шоир янги 
шеъларидан ўқиб берди. Хонан-
да Бахтиёр Раҳмоновнинг дил-
тортар қўшиқлари янгради.

Фарғона давлат университе-
тида бўлиб ўтган анжуманида 
сўзга чиққан Республика “Маъ-
навият ва маърифат” маркази 
вилоят бўлими раҳбари Масъуд-
жон Сулаймонов шоир ва хо-
нанданинг ижодий ҳамкорлиги 
аҳолининг, айниқса, ёшларнинг 
руҳий оламини бойитишга хиз-
мат қилишини таъкидлади.

Наманган шаҳридаги “Янги 
Ўзбекистон – ёшлар зиё маска-

ни” ахборот-кутубхона марказида 
ўтган тадбир ҳам таассуротларга 
бой бўлди. Ўзбекистон Ёзувчилар 
уюшмаси Наманган вилоят бўли-
ми раҳбари Зиёвуддин Мансур, 
“Миллий тикланиш” демократик 
партияси вилоят Кенгаши раиси 
Дилноза Азизова ва бошқалар 
бундай шеърият ва қўшиқ кечала-
ри ўзига хос адабиёт, санъат бай-
рамига айланиб, Наманган адабий 
муҳитида муҳим аҳамият касб 
этаётганини эътироф этди. Бун-
дай ҳамкорлик ёш қаламкашларга 
рағбат бериши, шубҳасиз. 

Бурҳон ЖАМОЛИДДИН 
ўғли 

СОҒИНМАСДАН ЯШАБ БЎЛМАЙДИ Халқаро “Олтин мерос” хайрия 
жамоат фонди кўмагида чоп этилган, 
Оҳангарон туманининг юздан зиёд 
қиш лоқлари, қадимий масканлари, 
зиёратгоҳлари, маҳаллий аҳоли этно-
графияси, ижтимоий ва маданий ҳа-

ёти ҳақидаги Абдумалик Раззоқовнинг 
“Оҳангарон гавҳарлари” номли асари 
китобсеварларда қизиқиш уйғотади, 
деб ўйлаймиз. Энг муҳими муаллиф 
ҳар бир қишлоқ, масканнинг эътиборга 
сазовор жойлари, кишилари тўғрисида 
қимматли маълумотларни келтиради. 
Бу маълумотлар маҳаллий аҳолида 
ҳам катта қизиқиш уйғотиши, шубҳа-
сиз. Шифобахш ва гўзал табиати, ма-
даний мероси, зиёратгоҳ масканлари 
ҳақида келтирилган маълумотлар эса 

туман истиқболига оид режалар ҳам 
эътиборга лойиқдир. Асарда туман-
нинг ҳозирда ҳам ҳаммага маълум бўл-
маган шифобахш кўллари, булоқлари 
ҳақида сўз юритилади. Китобхон ушбу 
масканлар ва у ерда яшовчиларнинг 

ҳаётига оид манбалар билан танишиш 
имконига эга бўлади.

Маълумки, яқинда Оҳангарон тума-
нини ҳар томонлама ривожлантиришга 
оид республика ҳукумати қарори чиқ-
ди. Туманда саноатни, қишлоқ хўжа-
лигини, туризмни ва аҳоли ҳаётини ин-
новацион йўналишларда, яъни “Обод 
қишлоқ”, “Обод маҳалла” дастури асо-
сида ривожлантиришнинг аниқ тадбир-
ларини ишлаб чиқиб амалга ошириш 
режалаштирилган. Ушбу жараёнда ту-

маннинг ўзига хос табиати, аҳолининг 
маданий меросини, этнографик ўзига 
хослигини асраб қолиш билан бирга, 
сайёҳлик салоҳиятини ошириш учун 
чуқур илмий ишлар олиб борилиши ҳам 
кўзда тутилган. Бу борада А.Раззоқов-
нинг ушбу китобини бундай тадқиқот-
ларнинг дебочаси, деб ҳисоблаш мум-
кин. А.Раззоқовнинг тадқиқоти асосида 
яратилган китоб умумий йўналиш ва 
илмий вазифаларни белгилашга асос 
бўлиши, шубҳасиз. Бу ишга маҳаллий 
ҳокимият вакиллари, тарихчилар, меъ-
морлар, этнографлар, санъатшунослар, 
маданий меросни муҳофаза қилиш 
ташкилотлари жалб этилиши лозим.

Абдужаббор ЯҲЪЯЕВ, 
архитектор

Янги нашр

«ОҲАНГАРОН ГАВҲАРЛАРИ»

Тадбир

Гул кўп, чаман кўп...

Муассис: 
ЎЗБЕКИСТОН

ЁЗУВЧИЛАР УЮШМАСИ Газета 2014 йил 26 ноябрда Ўзбекистон Республикаси 
Президенти Администрацияси ҳузуридаги Ахборот ва 

 оммавий коммуникациялар агентлигида томонидан 
0283 рақам билан рўйхатга олинган.
Адади - 1029. Буюртма Г - 538.
Ҳажми - 3 босма табоқ, А- 2.
Нашр кўрсаткичи - 222.

Ташкилотлар учун - 223. 1 2 3 4 5 6

Бош 
муҳаррир 
Ҳумоюн 

АКБАРОВ

”Шарқ” 
нашриёт-матбаа 

акциядорлик компанияси 
босмахонаси.

Босмахона манзили:
Буюк Турон кўчаси, 

41-уй.

Босишга топшириш вақти - 21.00. 
Босишга топширилди - 21.35.

Таҳририятга келган қўлёзмалар таҳлил этилмайди ва муаллифларга 
қайтарилмайди. Муаллифлар фикри таҳририят нуқтаи назаридан фарқланиши мумкин.

Навбатчи муҳаррир  Шуҳрат АЗИЗОВ
Саҳифаловчи Нигора ТОШЕВА

Манзилимиз: Тошкент - 100083, 
Матбуотчилар кўчаси, 32.

Электрон почта манзили: 
uzas.gzt@mail.ru

ЖУМА КУНЛАРИ 
ЧИҚАДИ

Сотувда нархи эркин.

Неча асрлардан буён Шарль Перро (1628 – 1703) 
дунёдаги энг машҳур эртакчилардан бири сифатида 
эътироф этиб келинади. Адибнинг “Этик кийган му-
шукча”, “Қизил Қалпоқча”, “Золушка”, “Она Ғоз эр-
таклари”, “Миттивой” сингари эртаклари барчамизга 
болаликдан маълум, аммо уларнинг яратилиш тари-
хининг айрим томонлари биз учун қизиқ ва тўлиғича 
маълум эмас.

Эртаклар тарихи
Эртакларнинг икки тури бор: “болалар учун” ва “муал-

лифлик”. Биринчи турдагисини оналар болаларига тун-
да ўқиб беришса, иккинчи турдагисини ўқишга катталар 
кундузи ҳам қўрқишади. Чунки аслида Қизил Қалпоқча 
ва унинг бувисига ҳеч ким ёрдамга келмайди, “Уйқудаги 
гўзал”даги шаҳзоданинг онаси одамхўр, у ўз набирала-
рини қатл этишни буюради, Миттивой эса макр-ҳийла 
ишлатиб, Одамхўрни ўз қизларини қатл этишга мажбур 
қилади. Агар бу эртакларнинг муаллифлик аслиятини 
ўқимаган бўлсангиз, вақтни бой берманг, чунки улар бун-
га арзийди.

“Она Ғоз эртаклари”
Бу эртакларнинг барчаси Шарль Перро томонидан 

ёзилмаган. Тўпламдаги фақат учта ҳикоя: “Гризельда”, 
“Ажойиб истаклар” ва “Эшак териси” унинг қаламига ман-
суб. Қолганларини унинг ўғли – Пьер ёзган. Отаси уларни 
таҳрир қилиб, тарбиявий томонига эътибор қаратиб нашр 
этишга ёрдам берган. 1724 йилгача ота-ўғилнинг эртак-
лари алоҳида-алоҳида нашр этилган бўлса, кейинчалик 
ноширлар уларнинг асарларини бир китобга жамлаб, 
Перро ота номидан эълон қилишган.

Кўксоқол
Кўксоқол асли ҳаётда бор одам. Жиль де Ре – ис-

теъдодли саркарда ва Жанна д’Аркнинг сафдоши бўлиб, 
сеҳру жоду билан шуғулланган ва 1440 йилда 34 нафар 
боланинг ўлимида айбланиб қатл этилган. Тарихчилар 
ҳозиргача баҳслашадиларки, бу сиёсий жараёнлар оқи-
батими ёки “алвастилар ови”нинг навбатдаги қурбоними? 
Аммо уларнинг барчаси бир хулосага келган: Ре жиноятчи 
эмас! Биринчидан, уни айблаш учун биронта аниқ далил 
келтирилмаган. Иккинчидан, унинг замондошлари унинг 
ҳалол, яхши ва тартибли киши бўлганини ёзишган. Уни 
қотилга айлантирган миш-мишлар қачон тарқалганини 
ҳеч ким билмайди. Аммо уни эртак ёзилмасидан олдин 
Кўксоқол деб аташарди.

Перро эртаклари аслият эмас
“Уйқудаги гўзал”, “Миттивой”, “Золушка” ва бошқа 

эртакларнинг қаҳрамонлари европа халқлари халқ оғ-
заки ижодида ҳам, Перродан олдин ўтган ёзувчилар 
асарларида ҳам учрайди. Энг аввало, албатта, Жо-
ванни Боккаччонинг “Декамерон”, Жованфранческо 
Страпаролининг “Ёқимли кечалар” ва Жамбаттиста Ба-
зиленинг “Эртакларнинг эртаги” (“Пентамерон”) асар-
ларида уларни учратамиз. Айнан шу уч асар машҳур 
“Она Ғоз эртаклари”нинг яратилишига сезиларли таъ-
сир кўрсатган.

Буалога қарши
Перро Никола Буалога қасдма-қасдига ўз китобини 

“Она Ғоз эртаклари” деб номлайди. Она Ғоз француз 
халқ оғзаки ижодидаги персонаж ҳисобланади, аммо 
“Ғозпанжа қиролича” тўпламда йўқ. Унинг номидан олиб 
китобни номлашда фойдаланиш – эртакчининг адаби-
ётдаги рақиби – Никола Буало ва бошқа классицизм ва-
килларига қарши зарба бўлганди. Улар болаларни оддий 
халқ эртаклари руҳида эмас, юксак антик образлар асоси-
да тарбиялаш керак деб ҳисоблашарди. Эртакларни эса, 
кераксиз, ҳатто тарбия соҳасида зарарли деб билишарди. 
Шундай қилиб бу китобнинг нашр этилиши “эскилик ва 
янгилик можаросида” муҳим воқеа бўлган эди.

Эртакчилик!
Шарль Перро ижодини ўрганганлар уни одатда эртак-

чи деб аташади, аслида у бошқа асарлар ҳам ёзган, ада-
бий танқидчи ҳам бўлган. У баъзан “эртаклар ҳаётимни 
барбод қилди” дея ёзғирарди ва бу жанрда асар ёзгани-
дан афсусланарди. У китобхонлар “эртакчилар”ни жид-
дий адиб сифатида қабул қилмаслигини ҳам таъкидлаб 
ўтган.

ЎЗБЕКЧА ТУШ КЎРАМАН
Устозим ўз тилимда
Сўзлатар мени равон.
Чунки ўзбек тилида
Сўзлашар Ўзбекистон.

Ўзбек тили она тил,
Рус, немис... жонона тил.
Қайси юртда яшасанг,
Шу юрт тилин ҳурмат қил.

Мен кўп тилни ўрганиб,
Муомала қиламан.
Аммо ўзбекча йиғлаб,
Ўз тилимда куламан.

Энасойнинг эртаги,
Гўзал Олтой чечаги,
Хун давридан Ғиротда
Келган тарих кечаги.

Бугунимни ортмоқлаб,
Эртамга шошилади.
Маконини ардоқлаб
Келганини билади.

Ўз тилимда ўй суриб,
Ўзбекча туш кўраман.
Ҳар ерда:
–Ўзбекман! – деб,
Ғурурланиб юраман.

       ТИЛЛА ҚЎНҒИЗ
Тилла қўнғиз, қани қулоғинг?
Қани бурнинг, оққан булоғинг?
Икки қўлинг кўриб турибман,
Тиллаларинг қўриб турибман.

Оёқларинг саноғи нечта?
Гар бақувват бўлмаса, ҳеч-да!
Ипга боғлаб учириб юрдим,
Уйдан уйга кўчириб юрдим.

Жуда айёр экансан, қара,
Бўлсам бўлай дебсан тасқара.

Ипга ташлаб битта оёғинг,
Қочиб қолдинг, демай ўртоғинг.

Ахир, сенга девдим: дўст бўлай,
Меҳмон қилай, қулоқ, кўз бўлай.
Сенга керак экан озодлик,
Учиб, қўниб топасан шодлик.

Қараб қолдим ортингдан ҳайрон,
Ўзинг ризқинг топиб юр ҳар он.
Узр сўраб, чўкиб қолдим тиз,
Мени кечир эй, тилла қўнғиз!

       ЎРГАТАРЛАР
Қушларга энг биринчи
Учишни ўргатарлар.
Сичқонларга мушукдан
Қочишни ўргатарлар.
Хўрозларга қичқириш,
Чўқишни ўргатарлар.
Болаларга биринчи –
Ўқишни ўргатарлар.

Катта бўлгач, албатта,
Қушлар учиши керак.
Мушук еб қўймасин, деб
Сичқон қочиши керак.
Ҳамла қилган душманни
Хўроз чўқиши керак.
Болалар-чи, албатта,
Аъло ўқиши керак.

Аълочи ўқувчилар
Билимдондир, билимдон!
Аълочи ўқувчидан
Талабимиз билиб ол!
Ҳамма фандан “беш” олиб,
Хулқини “беш” қилмаса,
Ғайратни ишга солиб,
Юракдан иш қилмаса.
Менсимаса дўстларин,
“Аълочиман”, деб агар,
Бундай “аълочи”лардан
Кечмоқлик шарт муқаррар!

Ёлғизланган “аълочи”
Айтинг, кимга қўшилар?
Гарчанд кундалигига
Ҳар куни “беш“ қўшилар.
Қўшилмайди болалар
Ундай аълочиларга.
Фақат ўзини ўйлаб,
Ўзига “беш“ тиларга!

         ҚУЛОҚ
Ҳожиакбар чўзилиб,
Қизарган қулоғини
Ушлаганча ўй суриб,
Такрорлар сўроғини:

Нега одам қулоғи
Текис эмас, буришқоқ?
Дазмолласам, дарс чоғи
Эшитарми яхшироқ?..

      БАРНОНИНГ 
      ҚЎҒИРЧОҒИ
Барнонинг қўғирчоғи
Доим кулиб туради.
Барно бўлса аразчи,
Қовоқ солиб туради.

Барнонинг қўғирчоғи
Йиғлаш нима, билмайди.
Барно қиз бир йиғласа,
Ҳеч овутиб болмайди.

Барнонинг қўғирчоғи
Кийим талаш қилмайди.
Ўйинчоғу арғимчоқ —
Ўйин талаш қилмайди.

Барно бўлса, қизғанчиқ,
Ҳеч нарсасин бермайди.
Ёки ўзи ҳам ўйнаб
Бундай кулиб юрмайди.

Барнонинг қўғирчоғи
Барибир кулаверар.
Аразчи ва қизғанчиқ
Қизнинг адабин берар.

       МУҲАББАТ
Муҳаббат оиланинг
Кенжа қизи — ширини.
Нега бундай эканин
Айтиб берай сирини.
Акаси-ю опаси
Кетишгач ўқишига,
Ёрдамлашар йўқ демай,
Бувижонин ишига.
Челакчада сув сепиб,
Ҳовлини супуради.
Тупроқнинг нондек иси
Димоққа уфуради…
Дастрўмолини ювиб
Қуритади сўрида.
Бувиси эса мақтар
Ўтириб уй тўрида.
Зериктирмасдан ҳатто,
Қўшиқ айтиб беради.
Бувижонига ёшлик
Пайтин қайтиб беради.
Улгурар қўғирчоғин
Аллалаб ухлатишга.
Ҳатто газга чой қўяр
Ойижон қайтишига!
Ҳаммани қарши олар
Бир-бир “салом, салом“лаб.
Эрка қиз бўлиб қолар
Дадасини ачомлаб…

Болалар бекатиУмида АБДУАЗИМОВА

ÝÍÀÑÎÉÍÈÍÃ ÝÐÒÀÃÈ

* * * 
Эзмаликда қишлоқда ном 

чиқарган Шоди лофчи шаҳарлик 
эзма Ҳоди лофчиникига меҳмонга 
келибди.

– Э, келинг, Шодивой. Қандай 
шамоллар учирди? Шундай жа-
зирамада терлаб-пишиб нималар 
кўтариб олдингиз? 

– Ҳа, буми, тўрва халтам. Унда 
бир ҳафтага етгулик овқат олиб 
келганман. Суҳбатимиз чўзилиб 
кетиши мумкинлигини ҳисобга ол-
дим-да. 

Бу гапни эши-
тиб Ҳоди лофчи 
ичкарига кириб, 
устига қалин чо-
пон, оёғига иссиқ маҳсини кийиб 
чиқибди. Уни қиш кийимида кўр-
ган Шоди лофчи ҳайрон бўлиб 
сўрабди: 

– Ия, тинчликми? Саратонда 
бунчалик қалин кийимда юриб 
бўларканми?

– Билиб бўладими? Мабодо суҳ-
батимиз қизиб кетса, қиш келиб, 
совқотиб қолмай дедим-да, – дебди 
Ҳоди лофчи.

* * *
Шаҳарлик лофчи қишлоқлик 

лоф чи билан “бир беллашиб келай” 
деб келибди. Эшикни тақиллатса, 
лофчининг хотини чиқиб: 

– Ассалому алайкум, келинг 
айланай. Кимни сўраб келдингиз? 
Хўжайин уйда йўқ эдилар, – дебди. 

Шаҳарлик лофчи:
– Ундай бўлса манави гилам 

(10х5м) уйингизда турсин. Мен 
хўжайинингиз келгач, кейин келиб 
нархини гаплашарман, – деб кета-
ётган экан, қишлоқлик лофчининг 
хотини унга:

– Ҳа, майли, гиламчангизни 
ташлаб кета қолинг! Бизнинг ҳам 
бир гиламимиз бор эди, бир чек-
касига чўғ тушиб куйиб қолди. Ги-
ламчангиз жилла қурса шунга ямоқ 
бўлар, – дебди.

Шаҳарлик лофчи: “Хотиники 
шу гапни айтди, эрига бас келиб 

бўлмасов”, деб шаҳарига жўнаб 
қолган экан.

* * * 
Нурота тоғлари бағрида яшаб 

ижод қилган машҳур бахши Эргаш 
Жуманбулбул ўғлининг эшигини 
бир лофчи бахши келиб тақилла-
тибди. 

Эшикни бахшининг хотини 
очиб:

– Ассалому алайкум, келинг 
мулла ака, чолим уйда йўқ эдилар, 

– дебди. 
Машҳур бахши 

билан бир айтишув 
қилиб келай, деган 
ният билан узоқ 

йўлдан келган бахши кампирга гап 
қотибди:

– Ҳай майли, бошқа пайт ке-
ларман. Энди сиз менга айтинг-чи, 
шу баланд тоғларнинг ёши нечада 
экан?

Кампир ҳам содда кампирлар-
дан эмас экан, меҳмонга қараб:

– Агар тоғларнинг ёшини бил-
моқчи бўлсангиз, оғзини очиб, ти-
шини кўринг! – дебди бўш келмай.

Шунда меҳмон “Ёпирай! Устоз 
бахшининг хотини шу жавобни 
қилди, менга йўл бўлсин у киши 
билан айтишувга” деб йўлига ра-
вона бўлган экан.

* * * 
Олим лофчи Салим лофчига:
– Бунақаси дунёда фақат менда 

бўлса керак. Туш кўратуриб, бир-
дан кўзимни очиб юбораман. Беш-
ўн дақиқадан кейин кўзимни юм-
сам, худди кино тасмаси узилган 
жойидан қайта улангандек тушим 
келган жойидан яна давом этиб ке-
таверади, – дебди мақтаниб.

Салим лофчи унга жавобан:
– Ва-а-а, шуям туш бўлдими. 

Мана мен бутун тун бўйи кўзларим-
ни юммай, шифтга бақрайиб ётган 
ҳолда туш кўраман. Мана буни туш 
деса бўлади, – дебди керилиб. 

Жаҳонгир ПИРМУҲАМЕДОВ

ЛОФЛАР

“Мумтоз сўз” нашриётида чоп этилган кекса ижод-
кор Жаҳонгир Пирмуҳамедовнинг “Изли сўқмоқлар” 
номли китобида муаллифнинг беғубор ёшлиги, катта 
ҳаёт қозонида қайнаган даври, таниқли ижодкорлар 
билан мулоқотлари, одамийликка ундовчи ўгитлари 
жамланган. Қуйида ушбу тўпламдан жой олган “Лоф-
лар” эътиборингизга тақдим этилаётир.

Тадбирда вазир истеъдодли ёш санъат-
корларга ижодий  муваффақиятлар тилаб 
шундай деди:

– Номоддий маданий меросни  авайлаб-
ас раш, келгуси авлодга безавол етказиш 
борасидаги ҳамкорларимизга миннатдор-
лик билдирамиз. Қатор лойиҳаларимиз 
бир дарахт илдизи каби бир-бирига туташ, 
қон-қариндош халқлар ўртасида олтин кўп-
рик вазифасини ўтайди.

Маданият ва санъат жамиятнинг бе-
баҳо хазинаси, инсон тафаккурининг бе-
баҳо кашфиётидир. Ижод ва маҳоратнинг, 
тинимсиз изланишнинг энг олий даража-
сида яратилган асарларгина инсоннинг 
юрагидан жой олади.

Халқаро TURKSOY ташкилоти бош 
котиби Султон Раев ўз сўзида: “Биз таш-
килотимиз равнақини, маданияту санъати-
ни Ўзбекистонсиз тасаввур қилолмаймиз. 
Биринчи марта ўтказилаётган талабалар 
фестивали туркий тилли олийгоҳлар ўр-
тасида дўстлик ва қардош лик  риштала-
рини боғлайди. Фес тиваль доирасидаги 
илмий-амалий анжуман, таниқли санъат 
дарғаларининг маҳорат дарслари ҳам халқла-
римиз санъатини жаҳон  саҳналарига олиб 
чиқишга хизмат қилади”, дея таъкидлаб ўтди.

Юзга яқин меҳмонлар сафида таниқли 
санъат усталари, драматурглар, талабалар 
ва олийгоҳларнинг  ректорлари ҳам ишти-
рок этдилар.

Туркия Республикаси Анқара мусиқа ва 
гўзал санъатлар университети ректори Эр-
хан Узден, Озарбайжон давлат маданият ва 

санъат университети ректори Жайрон Маҳ-
мудова, Қозоғистон миллий санъат академия-
си ректори  Азамат Сатибалди, Қирғизистон 
маданият ва санъат университети ректори  
Туманбай Қўлдашев, Туркманистон давлат 
маданият институти ректори Аманмурад Ай-
дугдиев, кузатувчи мақомида  иштирок  эта-
ётган Олтой давлат маданият институти рек-

тори Олеся Куткина Биринчи халқаро “Турк 
дунёси талабалари театр фес тивали”да на-
мойиш этилаётган спектакль томошаларида 
ҳамда “Янги давр ўзбек театри санъатининг 
муҳим масалалари: муаммо ва ечимлар” мав-
зусидаги докторант, мустақил изланувчилар, 
талабаларнинг илмий-амалий анжуманида 
ҳам иштирок этдилар.

Туркия Республикаси Анқара  мусиқа ва 
гўзал санъатлар университети  ректори Эр-
хан Узден фестивалнинг аҳамияти ҳақида 
шундай деди: 

– Бир гўзал ташаббус изидан санъат 
дунё сида янги ижод намуналарини намо-
йиш этиб қувонаётган, маслаги, нияти, ор-
зулари бир хил талабаларни кўриб ҳавасим 
келди. Ҳар бир халқни санъати дунёга тани-
тади. Бу эса, ижодкорга жаҳон саҳналарида 
ўз халқи номидан сўз айтиш имкониятини 
беради. Илму ижод ҳар қандай қуролдан, 

ҳар қандай табиий бойликдан, ҳар қан-
дай кучдан афзал экани аён.

Қозоғистон миллий санъат акаде-
мия си ректори Азамат Сатибалди: 

– Ўзбек миллий академик театрида 
таниқли адибимиз Мухтор Авезов қа-
ламига мансуб, атоқли режиссёр Марат 
Азимов саҳналаштирган “Абай” спек-
таклини кўриб илҳомлангандик. Тала-
баларимиз томонидан Сара Кейн қа-
ламига мансуб, академиямиз магистри  
Нуржакип Ширин саҳналаштирган 
“Психоз-4.48” спектаклимиз қарсаклар 
билан қабул қилинди. Ижодкорларга 

бундан ортиқ қувонч борми?!, – дея ўз та-
ассуротларини ўртоқлашди.  

Қирғизистон маданият ва санъат универ-
ситети ректори Туманбай Қўлдашев фести-
валга Жорж Фрейдо асари асосида Қирғи-
зистон халқ артисти Эгамберди Бекбелиев 
саҳналаштирган “Хонимлар чевари”, Мар 
Байжиев сценарийси асосида Қирғизистон 
халқ артисти Гулайим Қаниметова саҳна-
лаштирган “Ўн иккинчи кун” номли спек-
такллар тақдим қилинганини, Гулайим Қа-
ниметованинг маҳорат дарслари олқишлар 

билан кутиб олинганини айтиб, шундай 
деди: “Яхшилаб қаралса, ҳаммамизнинг  
дарду севинчимиз – дунёда меҳр ва яхши-
лик  қадри ҳақидаги саҳна асарлари. Тош-
кентда санъат ниҳоятда  қадрланар экан!”

Туркманистон давлат маданият институ-
ти ректори Аманмурад Айдугдиев институт 
талабалари саҳналаштирган Морал Дурдие-
ва қаламига мансуб “Ўғуз ривояти” спектак-
ли  туркман миллатининг  дарду севинчла-
рини ўзида мужассам этганини таъкидлади.  

Кузатувчи мақомида  иштирок  этаётган 
Олтой давлат маданият институти ректо-
ри Олеся Куткина атоқли рус адиби Антон 
Чеховнинг Атабей Бариш саҳналаштирган 
“Тутуннинг зарари” спектакли ҳақида га-
пириб, анқаралик талабалар маҳоратидан 
ҳайратга тушганини айтди: “Илоҳий куч-
нинг, беназир мўъжизанинг тимсоли санъ-
ат, театр эса мана шу мўъжизанинг олий 
даражадаги кўринишидир”. 

Меҳмонлар Темурийлар тарихи музейи, 
Хореография академияси, Ўзбекистон дав-
лат консерваторияси ҳузуридаги Ботир Зо-
киров институтида бўлиб, Камолиддин Беҳ-
зод номидаги миллий рассомлик ва дизайн 
институти фаолияти билан танишиб, Янги 
Ўзбекистонда маданият ва санъатга қарати-
лаётган улкан эътиборни эътироф этдилар.

Сайёра  ТЎЙЧИЕВА,
Ўзбекистон  давлат санъат ва 

 маданият  институти профессори,
фалсафа фанлари доктори

